
MINUTI

Il-Minuti tal-Laqgħa Nru. 30 li saret fis-7 ta' Lulju, 1999 ġew konfermati.
  THE CHAIRMAN (Onor. Leo Brincat): Nibda biex nistieden lill-Awditur Ġenerali u lid-Deputat Awditur Ġenerali sabiex jingħaqdu magħna fuq il-mejda.

Is-Sur Joseph G. Galea u s-Sur John A. Bonnici ħadu posthom madwar il-mejda.

RAPPORTI TAL-BANK ĊENTRALI GĦAS-SNIN 1997 U 1998 - KONTINWAZZJONI

  THE CHAIRMAN:  L-item li jmiss fuq l-aġenda huwa l-kontinwazzjoni tad-diskussjoni dwar ir-rapporti tal-Bank Ċentrali.  Għaldaqstant nistieden lill-Gvernatur tal-Bank Ċentrali u lil xi staff li jista' jkollu miegħu sabiex jingħaqdu magħna madwar il-mejda.

Is-Sur Emanuel Ellul u s-Sur Raymond Filletti ħadu posthom madwar il-Mejda.

  THE CHAIRMAN:  Xtaqt forsi nibda jien billi nagħmel żewġ mistoqsijiet lill-Gvernatur.  Fir-rapport li l-International Monetary Fund (IMF) għamlu lill-Gvern Malti intqal li: 

"While the pegging arrangement remained appropriate, it would be more effective if the weight of the Euro was raised at the expense of the US dollar.  The authorities concerned intend to raise the weight of the Euro progressively."

Xtaqt forsi kieku l-gvernatur jelabora ftit aktar dwar il-qagħda tal-munita nazzjonali u xtaqt nirreferih ukoll għall-istess rapport tal-Bank Ċentrali għall-1998 fejn il-bank għamel medium term projections għall-ekonomija Maltija.  Fil-fatt f'paġna 50 tar-rapport hemm imniżżel hekk: 

"The recovery in GDP growth, underpinned by a stronger domestic demand, is expected to produce a gradual but steady drop in the unemployment rate between 1999 and  2002.".

Xtaqt kieku l-gvernatur jgħidilna jekk meta l-Bank Ċentrali wasal għal din il-konklużjoni ħax into account l-impatt li jista' jkollha fuq l-ekonomija Maltija r-restructuring u l-proċess tal-customs union.

  IS-SUR EMANUEL ELLUL (Gvernatur tal-Bank Ċentrali):   Għar-rigward tal-mistoqsija dwar il-weighting fil-basket tal-lira Maltija rrid ngħid li l-Bank Ċentrali minn żmien għal żmien jirrevedi l-weighting skond it-trade, mhux sempliċement merchandise trade imma anke dak li jidħol mis-servizzi, b'mod speċjali mit-turiżmu.  Inħarsu wkoll lejn f'liema currencies ikun qed isir it-trade imbagħad nieħdu l-average fuq perijodu ta' tliet snin biex naslu għal dawk il-weightings.  Xi ħaġa li l-bank żgur irid jagħmel hu li jirrevedi minn żmien għal żmien dawk il-baskets skond kif ikun qed jinbidel il-pattern of trade  tagħna.

  Issa peress li aħna applikajna biex inkunu membri ta' l-Unjoni Ewropea u peress li t-trade tagħna ma' l-unjoni qed jikber ħafna, l-IMF staqsewna jekk aħniex qegħdin inħarsu lejn li l-weighting tal-Euro fil-basket jikber.  Ħaġa ta' min wieħed jgħid hi li ħafna mill-weighting li għandna fil-basket huwa tad-dollaru, u dan minħabba l-fatt li Malta trid timporta l-bżonnijiet kollha ta' l-enerġija tagħha minbarra l-pajjiż, liema materja nħallsu għalia in dollars.  Sintendi, jekk aħna nersqu aktar lejn l-Ewropa, nittamaw li 'l quddiem nidħlu anke fil-European Monetary Union, u allura żgur li  rridu nsibu mezz kif 'il quddiem nibdew narmonizzaw ir-rata tal-kambju tagħna iktar mal-Euro.  L-IMF qed jissuġġerixxu li dan isir gradwalment, u l-Bank Ċentrali, bħala l-organu li jagħti l-pariri lill-gvern fuq il-valur tal-currency, iħoss li jagħmel ħafna sens li wieħed gradwalment jersaq 'l hemmhekk.  Il-ħsieb tagħna huwa li nagħmlu dan skond kif ikun qed jinbidel it-trade, u skond time schedules oħra li jkunu qegħdin jiżviluppaw quddiemna meta nkunu qed noqorbu iżjed lejn sħubija sħiħa fl-Unjoni Ewropea.  L-aktar ħaġa importanti hija li f'dak li nagħmlu, ma jkun hemm l-ebda ċaqliq drastiku fil-valur tal-lira Maltija.  

  Fost affarijiet oħra l-IMF qalu wkoll li l-basket  li għandna huwa xi ħaġa li fl-aħħar 25 sena ta servizz tajjeb lill-ekonomija Maltija, pero' qalu li jrid jinbidel il-weighting biex noqorbu iktar lejn il-Euro.  

  Rigward it-tieni mistoqsija, fejn inti, Mr Chairman, staqsejtni jekk fil-medium term projections li għamilna aħna ħadniex in konsiderazzjoni t-tneħħija tal-levies ....  

  THE CHAIRMAN:  Il-mistoqsija tiegħi ma kenitx tirrigwarda biss it-tneħħija tal-levies, imma r-restructuring in ġenerali u anke l-customs union li rridu nersqu għaliha.

 IS-SUR EMANUEL ELLUL:   L-ewwelnett irrid ngħid li dan il-forecast ikun sar għall-ħabta ta' Jannar/Frar u peress li ovvjament iċ-ċirkostanzi madwarna jkunu qegħdin jinbidlu, aħna  nagħmlu forecast bejn wieħed u ieħor kull tliet xhur u allura nibdlu l-inputs.  Per eżempju, fil-forecast li konna għamilna waħda mill-affarijiet li niftakar ħadna into consideration kienet li ċerti proġetti, bħal per eżempju, dak tal-Kottonera u s-Sea Passenger Terminal, se jibdew fl-ewwel nofs tas-sena.  Aħna konna kkalkolajna l-economic activity li se jiġġeneraw dawn il-proġetti u l-impact li se jkollhom fuq setturi oħra fuq dak iż-żmien, pero' llum nafu li dawn żgur mhux se jibdew qabel l-aħħar quarter tas-sena u allura aħna rrivedejna l-forecasts tagħna.  

  Huwa żgur li fil-forecasts li konna għamilna konna ħadna into consideration ir-restructuring pero' dakinhar kien għad m'għandniex l-informazzjoni li għadha kif ħarġet din il-ġimgħa stess rigward it-tneħħija tal-levies. Issa ħarġet timetable  definittiva ta' kif se ssir it-tneħħija tal-levies u ovvjament il-forecast se jkun differenti.  Jiġifieri l-importanti hu li wieħed jifhem li l-forecast hija xi ħaġa ta' gwida u jekk tistaqsini jekk il-forecast li konna għamilna għadhiex tgħodd għal-lum ngħidlek li le għaliex l-affarijiet inbidlu.

  THE CHAIRMAN:  Nirringrazzjak.  Aktar kummenti?  L-Onor.  Pullicino

  ONOR. GEORGE PULLICINO (Segretarju Parlamentari):  Jiena nformat li  l-Bank Ċentrali kien mistieden - mhux taħt din l-amministrazzjoni imma taħt l-amministrazzjoni preċedenti - biex jipparteċipa f'kumitat li kellu jistudja l-impatt ta' l-Euro fuq it-turiżmu.  Kien fil-fatt ippartepiċa f'dan il-kumitat il-Bank Ċentrali?

  IS-SUR EMANUEL ELLUL:  Rigward dan il-kumitat partikolari li semmejt ma nistax ngħid, pero' nista' ngħid li aħna għandna rappreżentant min-naħa ta' l-investments office tagħna - f'liema uffiċċju hemm nies esperti fil-foreign currency - li regolarment jattendi kumitati flimkien ma' nies min-naħa tal-Ministeru għat-Turiżmu ħalli b'hekk il-Bank Ċentrali jkun jista' jagħti l-opinjoni tiegħu ta' kif naraw l-iżviluppi fl-international currency market,  u  x'effett se jkollu dan fuq il-lira Maltija.  Minn meta l-Bank Ċentrali ma baqax responsabbli għall-forward buying rate, il-Ministeru għat-Turiżmu waqqaf kumitat u minħabba li aħna kellna l-esperjenza anke fil-foreign exchange market dejjem ipparteċipajna u dejjem għennihom f'dak kollu li kellhom bżonn.   Jiġifieri jien nista' nikkonferma li dejjem kellna membru f'xi kumitat mat-turiżmu,  pero' ma nafx il-kumitati preċiżi, bl-ismijiet kollha.

  ONOR. GEORGE PULLICINO:  Mix-xogħol li għamel il-Bank Ċentrali kien hemm xi konklużjonijiet sal-lum fuq x'impatt se jkollu l-Euro speċjalment fuq il-qasam tat-turiżmu?

  IS-SUR EMANUEL ELLUL:  Jista' jkun li kien hemm, pero' jekk kien hemm ma nafx x'kienu.  Biex nirrispondi għal din id-domanda rrid l-ewwel niċċekkja mal-persuna konċernata imbagħad inkun nista' anke nibgħat l-informazzjoni lill-Kumitat.   

  THE CHAIRMAN:  L-Onor. Cilia.

  ONOR. JOE CILIA:  Sur Ellul, kif taħseb li ż-żieda fl-importazzjoni li jġibu magħhom il-proġetti kapitali msemmija fil-medium term projections se jeffettwaw l-ekonomija Maltija?

  MR EMMANUEL ELLUL:  Waħda mill-affarijiet li tissemma fil-forecast hija l-effett li din iż-żieda jkollha fuq il-balance of payments.  Il-mudell jaħdem b'mod u manjiera li meta titfagħlu l-inputs, se jagħtik riżultati f'setturi differenti;  kif se jikber il-GDP, kif se jikber jew jiċkien l-unemployment, l-inflazzjoni, il-fiscal deficit u l-external goods and services.  Fil-fatt dan kollu huwa summarised f’numru ta’ charts li hemm f’paġna 52 ta’ l-istess rapport.  Per eżempju, chart no. 6 turi l-external goods and services trade balance to GDP ratio u qegħdin naraw li minħabba l-capital projects il-current account se jiddeterjora.  Naraw ukoll miċ-charts l-oħra li filwaqt li qed ngħidu li sa l-1999 se jkollna improvement, wara l-1999, minbarra li   jibdew jintnefqu l-flus għal dawk il-proġetti, se jkun hemm ukoll il-multiplier effect u allura se tikber id-domanda għal iktar importazzjoni u servizzi.  Mill-forecast joħroġ ukoll li filwaqt li kif diġa’ għedt, fl-ewwel snin il-current account  se jiddeterjora, peress li dawn il-proġetti suppost li meta jkunu lesti jiġġeneraw revenue minn barra, in the long run, after the year 2001 jerġa' jkollna improvement.  

  THE CHAIRMAN:  Sur Ellul, ir-rapport ta’ l-IMF jgħid ukoll li laqa' pożittivament l-intenzjoni ta' l-awtoritajiet li jirrevedu fil-fond il-prattiċi regolatorji in anticipation li jkun hemm liberalizzazzjoni aktar sħiħa tal-capital account controls fil-pajjiż.  Tista’ taġġornana ftit aktar dwar dan il-proċess ta' liberalizzazzjoni fil-qasam tal-kontrolli kapitali?

  IS-SUR  EMANUEL ELLUL:  Fil-fatt qiegħda ssir timetable - liema timetable  għandha tiġi ppreżentata lill-European Union għall-ħabta ta’ Ottubru - dwar kif naħsbu li se nneħħu il-capital controls over a period of years.  Dik it-timetable għadha qed tinħadem, m'hijiex finalizzata; ovvjament irridu niddiskutuha u wieħed jara l-effetti tagħha għaliex kif għedt fil-laqgħa preċedenti, meta aħna nkunu se nagħmlu xi ħaġa li jkun se jkollha impatt qawwi fuq l-ekonomija jew ir-riżervi tagħna,  niddiskutuha ma' nies tekniċi fl-IMF.  Fil-laqgħa preċedenti kont aċċennajt ukoll għall-fatt li dak li ma nistgħux nagħmlu iktar bil-kontrolli li għandna llum ta' exchange control, irid isir b'mezzi ta’ prudential regulation, u  aħna ovvjament irridu minn issa - fil-fatt diġa' bdejna - nieħdu ċerti azzjonijiet biex insaħħu din ir-regolamentazzjoni.  Irriferejt ukoll għall-fatt li f'Diċembru ta' l-1997, bdejna nimplimentaw il-capital adequacy directives li joħorġu mill-Bank of International Settlements (BIS) u li huma aċċettati mill-Unjoni Ewropea u anke internazzjonalment.  Fil-fatt aħna mplimentajna l-aħħar parti ta’ dawn id-directives f'Jannar ta' l-1999.  F’dawn id-direttivi aħna qed nirregolaw x'jista' jiġi investit barra u qed ngħidu wkoll x’riżervi  wieħed irid iżomm biex jagħmel tajjeb għar-riskju li jkun qed jieħu - riskju ta' currency, ta' pajjiż, ta' security.  Ovvjament aħna qed nagħmlu dan biex meta niġu biex inneħħu il-capital controls ma nkunux għadna rridu nibdew.  

  Xi ħaġa oħra li bdejna issa hija li fejn qabel konna nieħdu informazzjoni mingħand il-banek darba fix-xahar dwar  x'qed jiġri fir-riżervi tagħhom imbagħad jekk ikun hemm movimenti qawwijin kienu jridu jirraportawlna kuljum, illum wasalna f'sitwazzjoni fejn il-banek iridu jirrapportawlna l-movimenti fil-foreign currency kuljum.  Din qed nagħmluha mhux bħala exchange control biex ngħidulhom xi jridu jagħmlu, imma biex inkunu nafu preċiż kuljum x'qed jiġri fuq il-capital flows, kemm inflows kif ukoll outflows.  Li nagħmlu aħna huwa li nissettjaw thresholds u ngħidu li kull transazzjoni li taqbeż dik it-threshold trid tiġi spjegata. Il-banek ma jgħidulniex kull transazzjoni ma’ min hi imma jgħidulna li kellhom “daqstant” transactions; irċevew “daqshekk” u ħallsu “daqshekk”.  Din jagħmilha kull bank u aħna imbagħad kuljum naraw xi jkun qed jiġri fl-ekonomija kollha.  B’hekk, meta issa niġu biex nimplimentaw il-liberalizzazzjoni, inkunu nafu preċiż x'qed jiġri u jkollna l-mezzi biex bihom naraw li ma jiġrux affarijiet li tinduna bihom meta jkun tard wisq;  mhux li per eżempju, f'daqqa waħda jkollok drain fuq ir-riżervi li tinduna biha xahrejn wara meta jkunu laħqu ħarġu Lm20 jew Lm30 miljun. Din it-tip ta’ regolamentazzjoni hija accettata mill-IMF, mill-Unjoni Ewropea u mill-kommunita' internazzjonali kollha.  

  Aktar kmieni jiena għedt li l-proċess ta' liberalizzazzjoni jieħu numru ta' snin, u fil-fatt ċerta liberalizzazzjoni diġa' bdiet issir.  Per eżempju, għar-rigward ta' capital controls, kieku wieħed kellu jara  l-ammonti li individwu jista' jinvesti barra minn Malta jara li llum persuna tista' tinvesti sa Lm8,000 fis-sena, sitt snin ilu kienet tista' tinvesti Lm2,000, filwaqt li 10 snin ilu kienet tista' tinvesti biss sa Lm500.  L-istess ħaġa ġara għar-rigward ta' l-investiment minn kumpanniji.  Illum kumpannija tista' tinvesti sa Lm300,000 barra minn Malta mingħajr il-bżonn ta' permessi.  Meta l-ammont ikun jaqbeż it-Lm300,000 aħna ovvjament naraw fiex ikunu se jiġu nvestiti, naraw li l-proġett ikun jagħmel sens, u peress li l-aim hija li nkunu aktar liberali, ħafna drabi nagħtu l-permess.  Fil-fatt aħna tajna permessi lil kumpanniji għal investiment barra minn Malta ta' miljuni ta' liri, pero' naturalment għadhom suġġett għall-kontroll u jkunu jridu jibagħtulna ċerti returns.  'Il quddiem dawn se jsiru awtomatiċi u mhux se jkun hemm aktar kontrolli, pero' aħna xorta waħda nkunu nafu x'qed jiġri mis-sistema finanzjarja u wieħed iżomm daqsxejn għajnejh miftuħa fuq dak li jkun qed jiġri.   Issa ħaġa li qed nara jien hija  - għalkemm għad m'għandniex eżatt la t-time schedule u lanqas eżatt kif se ssir - li investimenti minn kumpanniji barra minn Malta jistgħu jkomplu jiżdiedu gradwalment; fejn illum kumpannija tista' tinvesti sa Lm300,000  mingħajr ebda permessi, forsi sa sena oħra din is-somma tkun telgħet għal Lm0.5 miljun, imbagħad Lm1 miljun u finalment nispiċċaw nilliberalizzaw.  L-istess ħaġa jista' jingħad għal investimenti minn individwi.  

  Kieku wieħed kellu jqabbel il-potenzjal li jista' joħroġ minn dan il-pajjiż taħt dawn iċ-ċirkostanzi u x'qed joħroġ fir-realta', isib li hemm differenza enormi.  Għaliex filwaqt li hawn madwar 275,000 individwu li kull wieħed minnhom jista' jinvesti sa Lm8,000 fis-sena li globalment jammontaw għal madwar Lm2 biljuni, fir-realta' kulma joħorġu huma xi Lm12 miljun.  Jiġifieri dawn il-kwalita' ta' affarijiet aħna nkunu qed inżommuhom il-ħin kollu taħt għajnejna. 

  THE CHAIRMAN:  Grazzi.  Hawn aktar  mistoqsijiet?

  ONOR. VICTOR GALEA PACE:  Kien hemm żmien meta l-ammont ta' flus li ħareġ mill-pajjiż  kien allarmanti?

  IS-SUR EMANUEL ELLUL:  Le, l-ammonti qatt ma kienu allarmanti.  Jekk nieħdu l-aħħar 15 jew 20 sena, naraw li dawn kważi dejjem kienu taħt l-Lm10 miljuni. 

  ONOR. VICTOR GALEA PACE:  Għar-rigward ta' kumpanniji, in-numru ta' tranżazzjonijiet kulma jmur qed jikber?

  IS-SUR EMANUEL ELLUL:  Bejn wieħed u ieħor dejjem baqa' l-istess, forsi jkun hemm bejn 2,000 u 3,000 tranżazzjoni.  Issa hawnhekk qed nitkellem dwar dak li nafu bih u li huwa legali, jekk hemm tranżazzjonijiet illegali ovvjament ma nafux bihom, għax kieku nkunu nafu bihom naraw x'nagħmlu biex inżommuhom.  Il-probabbilta' hi li jkun hemm tranżazzjonijiet illegali, imma jekk hemm m’humiex f’ammonti kbar għaliex fl-aħħar mill-aħħar dan ikollu impatt fuq ir-riżervi tas-Central Bank.  Jekk is-sistema ma tkunx qed taqla' flus minn barra l-pajjiż biżżejjed biex tlaħħaq mal-pagamenti kollha li rridu nagħmlu barra 'l pajjiż inkluż il-movimenti tal-kapital, fl-aħħar mill-aħħar id-domanda tiġi fuq is-Central Bank.  Jekk nieħdu l-aħħar 18 jew 20 xahar naraw li r-riżervi tagħna dejjem telgħin 'il fuq.  Jiġifieri s-sistema qed taqla' biżżejjed u m'hemmx movimenti li huma allarmanti.  

  THE CHAIRMAN:  L-Onor. Mangion.

  ONOR. CHARLES MANGION:  Peress li l-esperjenza wriet li l-outflow tal-kapital m'huwiex daqstant qawwi minkejja l-potenzjal, għaliex is-Central Bank xorta qiegħed jirrikkmanda li l-proċess ta' liberalizzazzjoni sħiħa għandu jieħu numru ta' snin?  Kemm fil-fatt huwa n-numru ta' snin suġġerit?

  IS-SUR EMANUEL ELLUL:  In-numru ta' snin għadna ma nafuhx għaliex kif għedt aktar qabel it-time schedules għadhom qed jiġu studjati.  Bħalma dejjem ngħidu, u kif fil-fatt jaf kulħadd, il-Bank Ċentrali jimxi bi prudenza tremenda għaliex dawn huma affarijiet li fihom wieħed ma jistax jaffordja li jagħmel żbalji għas-sempliċi raġuni li sakemm tiġi biex tikkoreġi dak l-iżball iċ-ċans ikun li l-ħsara tkun saret.  Jiġifieri jien m'għandix biża' ...

  ONOR. GEORGE HYZLER:  Ippermettili Sur Ellul.  Jien għandi l-impressjoni -  ikkoreġini jekk sejjer żball - li dawn il-limits jistabbilixxihom il-gvern mhux il-Bank Ċentrali.  Allura ladarba dawn il-limiti huma stabbiliti mill-gvern, non sta għall-Bank Ċentrali biex jgħid kemm għandhom ikunu, fis-sens li l-iskop ta' dan l-eżerċizzju m'huwiex li nieħdu l-opinjoni personali  tal-gvernatur imma biex nikkummentaw fuq dak li huwa fatt.  Il-fatt huwa li dawk huma l-limits.  Issa jekk il-gvernatur jaħsibx li dawk il-limits se jogħlew hija xi ħaġa li għandu jgħidha lill-gvern tal-ġurnata mhux  jikkummenta personalment fuq dak il-parir.

  ONOR. CHARLES MANGION:  Jien naħseb li hawnhekk qegħdin skorretti.  L-ewwelnett aħna ma nafux jekk il-limits għandhomx jogħlew jew le.  Jien staqsejt lill-gvernatur għaliex fiċ-ċirkostanzi ta' l-esperjenza li l-outflow kien limitat, is-Central Bank xorta jibqa' jirrikkmanda li l-proċess jieħu fit-tul. Din hija opinjoni li hija espressa anke fir-reviews tas-Central Bank.

  ONOR. GEORGE HYZLER: Anke bil-mod kif qed tiġi mpostata issa, jien xorta waħda m'iniex tal-parir li f'dan il-Kumitat niddiskutu l-parir tas-Central Bank għaliex  il-parir tas-Central Bank lill-ministru tal-ġurnata, ovvjament huwa l-parir lill-ministru tal-ġurnata.  Il-politika ta kemm għandek tilliberalizza malajr jew le hija tal-gvern mhux tal-Bank Ċentrali.  Jiena naħseb li ma jkunx għaqli - ikkorreġuni jekk għandi żball jew jekk intom ma taqblux miegħi li dik għandha tkun il-funzjoni ta' dan il-Kumitat - li npoġġu fuq il-pedana lill-gvernnatur li r-rwol tiegħu għal dawk li huma pariri huwa lejn il-gvern u mhux lejn dan il-Kumitat.

  THE CHAIRMAN:  Fl-aħħar laqgħa dan il-punt tqajjem ukoll u konna għedna li għandna nħallu dejjem fil-ġudizzju tal-gvernatur kif u jekk għandux jirrispondi.  Dan  japplika għal kull mistoqsija li tista' ssirlu.  Biss mingħajr ma nieħu naħa jew oħra f'dan l-intervent tiegħi ngħid li jekk wieħed iħares lejn paġni 66 u 67 tar-rapport tal-Bank Ċentrali għas-sena 1998 isib li meta jitkellem fuq privatisation, huwa jieħu pożizzjoni. Jiġifieri l-Bank Ċentrali, fuq privatisation, qiegħed jagħmel rakkmandazzjoni lill-gvern għaliex filwaqt li jelenka l-merti tal-privatisation u jispeċifika kif bil-privatisation jistgħu jiġu ġenerati aktar fondi u fl-istess ħin ma ġġorrx l-interest rate costs bħal meta tissellef, jgħid ukoll li

"... such sales may entail a loss of revenue to Government in the future in the form of profits forgone on such assets.  Furthermore, the sale of assets is not a source of finance that can be sustained indefinitely in the future.".

Qed ngħid hekk għaliex fir-rapport innifsu insibu diversi instances li fihom il-Bank Ċentrali jagħti opinjoni.  Jiġifieri jien naħseb li billi il-Bank Ċentrali jagħti opinjoni ma jkun fl-ebda mod qiegħed jorbot idejn l-amministrazzjoni tal-ġurnata.  Barra minn hekk naħseb li r-rwol tal-gvernatur, u anke tal-Bank Ċentrali bħala istituzzjoni anke kif rifless fid-diversi rapporti annwali li ħarġu tul is-snin, jagħtu ċerta leeway lill-bank li jesprimi l-opinjoni tiegħu u naħseb li din it-tip ta' latitudini għandha tibqa',  irrispettivament mill-policy  li jagħżel il-gvern jew  il-ministru konċernat.  

  ONOR. GEORGE HYZLER:  Jien m'għandi l-ebda diffikulta' li nagħmlu dibattitu fuq din il-politika, pero' mhux neċessarjament fil-Public Accounts Committee.  Kumitat li r-rwol tiegħu huwa pjuttost wieħed ta' skrutinju iktar tekniku, ma nafx kemm huwa l-forum fejn tiddiskuti l-politika tal-Bank Ċentrali.  Having said this, jien m'għandi l-ebda diffikulta' biex inkomplu b'din il-linja u m’iniex qed noġġezzjona;  sempliċement qed niġbed l-attenzjoni.

   THE CHAIRMAN:  Aktar kummenti?  

  IS-SUR EMANUEL ELLUL:  Mr Chairman, forsi nista' ngħid xi ħaġa fuq dak li qal l-Onor.  Hyzler. L-ewwelnett nikkonferma li dwar l-exchange control, aħna bħala Bank Ċentrali namministrawha on behalf of government, jiġifieri l-aħħar kelma hija tal-gvern.  Jien kont qed ngħid li l-parir tagħna dejjem ikun sabiex nimxu bil-prudenza.  

  Xtaqt niċċara ftit punt li tqajjem mill-Onor. Galea Pace aktar kmieni fejn staqsieni dwar l-investimenti li joħorġu barra mill-pajjiż.   Fir-risposta tiegħi jien kont qed nirriferi għall-permessi li noħorġu aħna mill-exchange control, pero' imbagħad hemm ukoll flus li jkunu qegħdin jidħlu lura Malta.  Jekk inħarsu lejn is-snin mill-1985 sal-lum, naraw li fir-realta', l-ammont ta' flus li ġew lura minn barra - qed nirriferi għall-flus tal-Maltin li jkunu investiti barra u jerġgħu jiġu lura lejn Malta - kien ogħla mill-ammont ta' flus li aħna tajna l-permess biex joħorġu.  Jekk nieħdu l-1998 naraw li filwaqt li tajna permess biex joħorġu Lm12 miljun f'investiment barra minn Malta, l-ammont ta' flus li daħlu lura Malta kien ta' Lm22.5 miljun, liema flus għamlu tajjeb għal dak li ħareġ. 

  ONOR. GEORGE HYZLER:  Naturalment meta qed titkellem fuq flus li ħarġu, dawn mhux neċessarjament ikunu flus ta' ċittadini Maltin, imma jistgħu jkunu anke flus ta' kumpanniji barranin investiti hawn li qed jagħlqu eċċ eċċ.

 IS-SUR EMANUEL ELLUL:  Le, dan huwa investiment  ta' individwi Maltin; tal-kumpanniji hija  ħaġa differenti.

  THE CHAIRMAN:  Iżjed kummenti?  L-Onor. Pullicino.

  ONOR. GEORGE PULLICINO:  Xtaqt nistaqsi lill-gvernatur jekk il-politika tal-liberalizzazzjoni tal-kapital hijiex marbuta mal-politika li Malta tersaq lejn sħubija sħiħa fl-Unjoni Ewropea, jew inkella hijiex marbuta mat-trends ġenerali internazzjonali li jkun hemm liberalizzazzjoni tal-kapital anke kif deskritt mill-World Trade Organisation (WTO).

  ONOR. CHARLES MANGION:  Mr Chairman, jien naħseb li din hija mistoqsija dwar opinjoni.  Jekk se ndaħħlu l-prassi f'dan il-Kumitat li d-domandi nagħmluhom fuq ir-rapporti li  jkollna quddiemna, allura l-prassi trid tibqa' tiġi rispettata dejjem. 

  ONOR. GEORGE PULLICINO: Mr Chairman, id-domanda tiegħi ma kenitx tirrigwarda opinjoni.  Jien qed nistaqsi jekk il-mod kif mexa bih sal-lum il-Bank Ċentrali dwar il-liberalizzazzjoni, huwiex marbut direttament mal-kwestjoni tas-sħubija ta' Malta fl-Unjoni Ewropea jew inkella huwiex marbut mad-direzzjoni tad-WTO għal dak li għandu x'jaqsam mal-liberalizzazzjoni ta' kapital.

  ONOR. CHARLES MANGION:  Mr Chairman, jien ma nsib l-ebda oġġezzjoni li jkollna risposta għal din id-domanda, pero' ma naħsibx li nistgħu noqogħdu ninterpretaw dawn id-domandi daqqa bħala pariri u daqqa bħala policy. Nerġa' ngħid li jien ma nsib l-ebda oġġezzjoni għal din id-domanda, anzi naħseb li dan jista' jkun ta' informazzjoni mhux biss għalina imma anke għal kull min qed jismagħna. Kif qal aktar kmieni ċ-Chairman, naħseb li għandu jibqa' l-Gvernatur tal-Bank Ċentrali li jirregola fid-diskrezzjoni assoluta tiegħu x'għandu jirrispondi u ma jirrispondix.

  ONOR.  GEORGE PULLICINO:  Mr Chairman, ħalli mela nbiddel il-mod kif għamilt il-mistoqsija u nistaqsi lis-Sur Ellul x'inhi l-politika tad-WTO għar-rigward tal-liberalizzazzjoni tal-kapital.

  IS-SUR EMANUEL ELLUL:  Internazzjonalment - mhux id-WTO biss imma anke l-obbligu li għandna taħt il-membership ta' l-International Monetary Fund (IMF) -  it-trend hija li rridu nersqu lejn il-liberalizzazzjoni tal-capital accounts fejn ma jkunx hawn aktar exchange controls u għalhekk il-Bank Ċentrali, meta jagħti l-parir, ikun qiegħed  jibbaża ruħu fuq dawk it-trends kollha.  
   THE CHAIRMAN:  Iktar kummenti?  L-Onor.  Pullicino.

  ONOR. GEORGE PULLICINO:  Jiġifieri l-pożizzjoni tad-WTO u ta' l-IMF hija lejn il-liberalizzazzjoni ta' skambji kapitali irrispettivament x'tgħid l-Unjoni Ewropea?

  IS-SUR EMANUEL ELLUL:  Iva.

  THE CHAIRMAN:  Aktar domandi?  L-Onor. Mangion.

  ONOR. CHARLES MANGION:  L-ewwelnett xtaqt nagħmilha ċara li jiena naqbel ma' din it-tip ta' liberalizzazzjoni, u kien għalhekk li fil-fatt staqsejt għaliex il-proċess  ma kienx aktar mgħaġġel.  Sur Ellul, inti għedt li l-bank ikun prudenti fir-rakkmandazzjoni tiegħu ħalli ma jkunx hemm xokkijiet fl-ekonomija.  X'inhuma x-xokkijiet li jantiċipa l-Bank Ċentrali li jġiegħluh ikun prudenti ħafna?

  IS-SUR EMANUEL ELLUL:  Kieku kellna aħna minn għada ngħidu li kulħadd huwa liberu li jinvesti fejn irid u kemm irid, iċ-chances huma  li ma jkollniex xi outflow of capital qawwi għaliex it-trend hekk turi, pero' xorta waħda ma nafux fiċ-ċert x'jiġri.  

  Jekk aħna naqbdu u f'daqqa waħda ngħidu li  mill-ġurnata ta’ wara kulħadd ikun jista' jagħmel li jrid, jista' jkun hemm affarijiet li ma nkunux nafu bihom u forsi jkollna  outflow of capital qawwi ħafna.  Jiġifieri f’dawn l-affarijiet wieħed irid joqgħod attent ħafna li ma jikkawżax xokkijiet fl-ekonomija.    

  THE CHAIRMAN:  Hawn iżjed rimarki?  La ma jidhirx li hawn, nirringrazzja  lis-Sur Ellul u lis-Sur Filletti.

RAPPORT DWAR IL-KUNĊERTI MTELLA' FIL-PARK NAZZJONALI TA' QALI MATUL L-1997 U L-1998 - KONTINWAZZJONI.

  THE CHAIRMAN: Nistgħu issa ngħaddu għall-item li jmiss fuq l-aġenda u nistieden fuq il-mejda magħna lis-Segretarju Permanenti fil-Ministeru għall-Ambjent flimkien ma’ l-uffiċjali li ġew mgħajta mill-Kumitat biex jagħtu x-xiehda tagħhom.  

Is-Sur Paul Mifsud, is-Sur Victor Sant, is-Sur Joe De Giorgio, is-Sur Mario Rodgers u s-Sur Charles Camilleri ħadu posthom madwar il-mejda.

 THE CHAIRMAN:  Nistieden lill-Membri preżenti sabiex jibdew jagħmlu l-mistoqsijiet tagħhom.  L-Onor. Pullicino.

  ONOR. GEORGE PULLICINO:  Nixtieq nistaqsi lis-Sur De Giorgio sabiex fil-qosor jgħidilna x'kienu l-punti saljenti tar-rapport intern li eżamina dak li ġara għar-rigward tal-kunċerti f'Ta' Qali.

  IS-SUR JOE DE GIORGIO (Awditur Intern fil-Ministeru għall-Ambjent): Il-findings u x-shortcomings prinċipali f’dan il-każ identifikajthom f'covering letter li għamilt mar-rapport.  Bażikament kien hemm nuqqas ta' compliance mal-financial regulations, nuqqas ta' checks and balances fis-sistema tal-finanzi u nuqqas ta' kontrolli fejn jidħlu l-biljetti tal-kunċerti.  

  ONOR. GEORGE PULLICINO:  Jidhirlek li dawn it-tliet każijiet li għadek kif semmejt jistgħu jitqiesu bħala każijiet ta' mismanagement ġenerali? 

  IS-SUR JOE DE GIORGIO:  Jien naħseb li hija fid-diskrezzjoni ta’ min jirċievi r-rapport li jiddeċiedi x’tip ta' azzjoni għandha tittieħed dwaru. Min-naħa tiegħi, il-parir li kelli mill-Avukat Ġenerali kien li ma kienx hemm lok għal azzjonijiet kriminali; pjuttost kien hemm azzjonijiet li setgħu jittieħdu rigward il-ksur tar-regolamenti.  

  ONOR. GEORGE PULLICINO:  F’paġna 17 tar-rapport uffiċjali tal-laqgħa tas-16 ta’ Ġunju ta’ dan il-Kumitat, is-Sur Paul Mifsud, Segretarju Permanenti fil-Ministeru għall-Ambjent, kien rapportat li qal hekk: 

“Fi ftit kliem aħna rriferejna kopja ta' l-internal audit report lill-Attorney General biex naraw jekk kienx hemm lok ta' passi kriminali fuq dak li sar u r-risposta kienet li m'hemmx lok ta' passi kriminali; m'hemmx criminal negligence, forsi seta' kien hemm mismanagement imma mhux criminal negligence.".

Xtaqt nistaqsi lis-Sur Mifsud jekk l-ittra li kien qed jirriferi għaliha kenitx tgħid li seta’ kien hemm mismanagment jew inkella li fil-fatt kien hemm mismangement.  

  IS-SUR PAUL MIFSUD (Segretarju Permanenti fil-Ministeru għall-Ambjent):  Jiena ngħid li jiddependi minn kif tħares lejhom l-affarijiet. 

  ONOR. GEORGE PULLICINO:  Mhux kif tħares lejn l-affarijiet; l-ittra xi tgħid? 

  IS-SUR PAUL MIFSUD:  L-ittra tgħid li seta' kien hemm mismanagement, ma jidhirlix li hija kategorika li tgħid li kien hemm mismanagement.  Fil-fatt fil-parir li ta l-Avukat Ġenerali fl-ittra li huwa bagħat lis-Sur De Giorgio, qal - u nikkwota - hekk:

"While the documents produced certainly reveal conduct which could be considered irregular and as infringing financial regulations ...".

Fil-fatt tintuża l-kelma “could”, jiġifieri jista’ jkun.

  ONOR. GEORGE PULLICINO:  Imma hemm differenza bejn “could”  u “forsi seta'”, pero’ m’iniex beħsiebni naqbadha fuq kwestjoni ta' semantika.    

  Xtaqt issa nistaqsi lis-Sur Joe De Giorgio jekk ir-rapport ġiex finalizzat min-naħa tiegħu.  

  IS-SUR JOE DE GIORGIO:  Iva, ir-rapport ġie finalizzat min-naħa tiegħi.

  ONOR. GEORGE PULLICINO:  Tista' tgħidilna meta ġie finalizzat? 

  IS-SUR JOE DE GIORGIO:  F'Jannar ta' din is-sena. 

  ONOR. GEORGE PULLICINO:  Għamilt din il-mistoqsija proprju għaliex fil-Laqgħa Nru. 28 ta’ dan il-Kumitat, meta mistoqsi jekk kienx għamel ir-riżervi tiegħu dwar ir-rapport ta' l-awditur intern, is-segretarju permanenti kien wieġeb hekk:

"Sa dan l-istadju le, u nżid raġuni ma' dak li diġa' tajt, ċioe' li l-istess rapport ta' l-awditur intern għadu m'huwiex finalizzat.".

Issa s-Sur De Ggiorgio għadu kemm qalilna li r-rapport min-naħa tiegħu ġie finalizzat f'Jannar li għadda.  Sur Mifsud, tista’ tilluminana ftit dwar dan?

  IS-SUR PAUL MIFSUD:  L-istadju li kellu jagħmel is-Sur De Giorgio għalih huwa finalizzat, pero’ għalija għadu m’huwiex għaliex l-eżerċizzju ma jieqafx biss mar-rapport ta' l-internal auditor;  hemm aspetti oħra li wieħed irid iħares lejhom.  

  ONOR. GEORGE PULLICINO:  Imma minn dak li ntqal fil-Laqgħa Nru. 28 jiena fhimt li se jkun hemm kummenti li jintbagħtu.

  IS-SUR PAUL MIFSUD:  Fil-fatt għadna għaddejjin bi proċeduri li jidentifika l-istess rapport.  

  ONOR. GEORGE PULLICINO:  Imma r-rapport ġie finalizzat.

  IS-SUR PAUL MIFSUD:  Min-naħa tas-Sur De Giorgio naħseb li ġie finalizzat.  

  ONOR. GEORGE PULLICINO:  Jiġifieri għadkom għaddejjin fuq affarijiet li ġew irrikkmandati f'dak ir-rapport, jew għadkom qed tagħmlu findings  fuq dak kollu li ġara?

  IS-SUR PAUL MIFSUD: Għadna għaddejjin b'diversi eżerċizzji, kemm dwar dak li jirriżulta mir-rapport kif ukoll dwar dak li jirriżulta mill-ittra ta' l-Attorney General.  Per eżempju, is-Sur De Giorgio fir-rapport tiegħu jagħmel riferenza għal flus li għadhom ma nġabrux, u aħna għadna għaddejjin bil-proċess biex dawk il-flus  jinġabru.  

  ONOR. GEORGE PULLICINO:  Sur Mifsud, inti kont għidt li għandek riżervi dwar ir-rapport li għamel is-Sur De Giorgio u kont għidt ukoll li jiddependi jekk tagħtix kummenti tiegħek dwar dawn ir-riżervi.  Minn dak iż-żmien, jiġifieri mis-16 ta' Ġunju, dawk ir-riżervi ngħataw lis-Sur De Giorgio għar-rigward tar-rapport li huwa għamel?

  IS-SUR PAUL MIFSUD:  Iddiskutejnihom across the table, pero' ma ngħatawx bil-miktub.  

  ONOR. GEORGE PULLICINO:  U sal-lum ma tħossx li għandek tagħtihom bil-miktub? 

  IS-SUR PAUL MIFSUD:  Le, ma nħossx li għandi nagħmilhom bil-miktub.

  ONOR. GEORGE PULLICINO:  Tista' tispjega għalfejn tħoss hekk?

  IS-SUR PAUL MIFSUD:  Għaliex, kif għidt l-aħħar darba, jiena nħoss li għadni m'iniex qiegħed fi stadju li nagħmel xi kummenti bil-miktub b'mod ġenerali fuq ir-rapport; verbalment diġa’ għamilt kummenti.

  ONOR. GEORGE PULLICINO:  Meta taħseb li jkun il-waqt li inti tagħmel il-kummenti bil-miktub?

  IS-SUR PAUL MIFSUD:  Nistenna sakemm jitlestew il-proċeduri li għandna l-ħsieb li nieħdu bil-Qorti biex nirkupraw il-flus li huma dovuti.  Naturalment dak   għadni ma nistax ngħid meta se jispiċċa.

  ONOR. GEORGE PULLICINO:  Tista' tgħidilna ftit għar-rigward ta' xiex inhuma dovuti dawn il-flus?

  IS-SUR PAUL MIFSUD:  Dawn huma flus li kienu mwiegħda minn aġenziji u kumpanniji bħala sponsorships, imbagħad meta ġejna għas-si u n-no ħarġu minnhom.  Hemm min għadu ma ħallasx għalkemm jgħid li huma dovuti u hemm min qed jgħid li m’huwiex se jħallas.

  ONOR. GEORGE PULLICINO:  Jirriżultalek li dawn il-kumpanniji  taw garanziji bil-miktub?

  IS-SUR PAUL MIFSUD:  Hemm minnhom li taw garanziji bil-miktub u hemm minnhom li kienu taw garanziji verbalment liċ-chairman tal-kumitat.

  ONOR. GEORGE PULLICINO:  Sur De Giorgio, is-segretarju permanenti għadu kemm qal li lilek informak bir-riżervi li kellu verbalment.  Tista' tamplifika x'kienu dawn ir-riżervi?

  ONOR. CHARLES MANGION:  Jien naħseb li jekk kienu riżervi magħmula mis-segretarju permanenti, għandu jkun l-istess segretarju permanenti li jirrispondi għal din id-domanda. 

  ONOR. GEORGE PULLICINO:  Ma nsibx diffikulta'.

  IS-SUR PAUL MIFSUD:  F'laqgħa oħra ta’ dan il-Kumitat jien kont irriferejt - u din iddiskutejniha kemm jiena kif ukoll is-Sur De Giorgio - għall-kwestjoni tal-pagamenti li saru lill-kantanti bil-quddiem.  Fir-rapport tiegħu, is-Sur De Giorgio jgħid - u fil-fatt hekk hu - li skond il-financial regulations pagamenti bil-quddiem ma jistgħux isiru, pero’ f’laqgħa oħra ta’ dan l-istess Kumitat jiena kont spjegajt li wieħed irid jara taħt liema ċirkostanzi saru l-pagamenti u għalxiex saru.  Per eżempju, jien kont spjegajt li l-prattika internazzjonali hija li l-kantanti jitħallsu qabel ma jiġu jagħmlu l-kunċert.  Jiġifieri filwaqt li s-Sur De Giorgio għandu raġun fl-osservazzjoni tiegħu għaliex qed jikkwota mill-financial regulations, mill-banda l-oħra l-financial regulations żgur li qatt ma kienu maħsuba biex jikkaverjaw pagamenti għal attivitajiet teatrali fejn il-prattika internazzjonali hija li wieħed iħallas  bil-quddiem.  Dik, per eżempju, hija waħda mir-riżervi li għandi għall-kummenti li għamel hu.  M’iniex qed ngħid li l-kummenti tiegħu m'humiex validi; huma validi meta wieħed iħares lejn ir-regolamenti, pero' b'mod prattiku  naturalment wieħed ikollu r-riżervi.

  ONOR. GEORGE PULLICINO:  Hemm xi riżervi oħrajn?  

  IS-SUR PAUL MIFSUD:  Kelli riżervi oħra, per eżempju, fuq xi kummenti li s-Sur De Giorgo għamel rigward il-biljetti.  Irrid niġbed l-attenzjoni li wara li sar ir-rapport iċ-chairman tal-kumitat għamel il-kummenti tiegħu fuq dak ir-rapport u għamel ukoll kummenti li jikkonfliġġu ma' l-opinjoni li esprima s-Sur De Giorgio fir-rapport tiegħu.

  ONOR. GEORGE PULLICINO:  Dawn huma ż-żewġ riżervi li ġew espressi s’issa?

  IS-SUR PAUL MIFSUD:  Dawn li jiġuni off hand issa f'rasi, pero’ jekk nara r-rapport żgur li jirriżultaw oħrajn.

  ONOR. GEORGE PULLICINO:  Sur De Giorgio, fil-laqgħa tat-28 ta' April, meta jiena kont staqsejt dwar ċerti ħlasijiet li kienu saru lil-lukanda partikolari għar-rigward ta' ikel, is-Sur Paul Mifsud kien talab lis-Sur Camilleri, ex-chairman tal-kumitat ta' Ta' Qali National Park, biex jagħti l-verżjoni tiegħu u s-Sur Camilleri għamel proprju hekk.  Meta mbagħad jien staqsejt lis-Sur Mifsud fuq liema verżjoni joqgħod, jekk hux fuq dik ta' l-awditur intern jew inkella tas-Sur Camilleri, huwa kien qalli li joqgħod fuq il-pożizzjoni tas-Sur Camilleri.  Tista' tispjegalna kif inti wasalt għall-konklużjoni li l-mod kif saru l-ħlasijiet, iqajjem dubji?  Qed nitkellem għall-infiq li sar fil-lukanda fejn kienu qed joqogħdu l-kantanti, fejn inti kont ġbidt l-attenzjoni li dawn tħallsu għax ġew ikkunsmati mill-membri tal-kumitat.   Jimporta tispjega daqsxejn kif wasalt għall-konklużjonijiet tiegħek?

  IS-SUR JOE DE GIORGIO:  Il-conclusion tiegħi hemmhekk hija bbażata fuq invoice dettaljat tal-lukanda New Dolmen fejn fiha hemm imsemmija speċifikament l-individwi li ffirmaw il-kontijiet.  Barra minn hekk il-lukandi kienu fully sponsored u aħna suppost li ma ħallasna xejn għal dak li jirrigwarda lukandi.  

  ONOR CHARLES MANGION:  Meta qed tgħid li kienu fully sponsored, dan ifisser li kienu sponsored għal akkomodazzjoni full board?

  IS-SUR JOE DE GIORGIO:  Jekk l-isponsorship kienx full board jew le naħseb li aktar jista’ jgħid is-Sur Camilleri.  Fuq l-invoice li għandi jien hemm imsemmijjin kontinwament tliet ismijiet ta’ membri tal-kumitat, u huma biss imsemmijin.  Fir-rapport tiegħi jiena ġbidt l-attenzjoni għall-fatt li l-ammont kien wieħed eċċessiv.

  ONOR. GEORGE PULLICINO:  Jiġifieri inti jirriżultalek li l-ammont ta' Lm4,500 ...?  (Interruzzjonijiet)

  IS-SUR JOE DE GIORGIO:  Imma mhux fil-każ tal-lukandi biss; kien hemm ħlasijiet oħra  eċċessivi.  

  ONOR. GEORGE PULLICINO:  Sur De Giorgio, fir-rapport tiegħek inti qed tgħid li:

"These invoices were certified correct and eventually paid.  Internal Audit has confirmed that these meals and drinks were for Committee members present at the Hotels to ensure that everything was in order.".

Issa qed tgħid li l-committee members kienu tlieta?

  IS-SUR JOE DE GIORGIO:  It-tliet ismijiet li hemm msemmijjin fuq l-invoices.

  ONOR. GEORGE PULLICINO:  Jiġifieri dawn it-tliet persuni kkonsmaw dak kollu li ammonta għal eluf ta' liri?

  IS-SUR JOE DE GIORGIO:  Mill-fatti li hemm imniżżlin fuq l-invoices hekk jirriżulta.   

  THE CHAIRMAN:  L-Onor. Joe Cilia.

  ONOR. JOE CILIA:  Jiġifieri inti qed tikkonkludi li l-fatt li ssemmew dawk il-tliet persuni jfisser awtomatikament li l-affarijiet ġew ikkonsmati minnhom, jew inkella jista’ jkun li dawk kienu n-nies li għamlu l-ordnijiet? Jien ma nimmaġinax li jekk issir xi reception jew xi ħaġa simili, dawn se joqogħdu jniżżlu l-ismijiet kollha tal-mistednin fuq l-invoices imma sempliċement iniżżlu l-ismijiet ta’ min ikun għamel l-ordnijiet.

  IS-SUR JOE DE GIORGIO:  Il-kumment li nista' nagħmel hawnhekk huwa dan:    Mela fl-invoices li għandi, kumbinazzjoni kienu dejjem l-istess tlieta minn nies li għamlu l-ordnijiet?  Tista' tkun hekk.

  ONOR. JOE CILIA:  Jiġifieri m'intix ċert f’dak li qed tgħid; jista' jkun qed tgħid.  

  IS-SUR JOE DE GIORGIO:  Jiena qed nirrapporta fuq dak li sibt.

  ONOR. JOE CILIA:  Jiġifieri li tlieta minn nies, li probabbilment kienu huma li qed jagħmlu l-ordnijiet, kienu qegħdin jidhru ripetutament fl-invoices u jista' jkun li dan ifisser li l-konsum kollu sar minn dawn it-tliet individwi.

  THE CHAIRMAN:  Hawn iżjed kummenti?  L-Onor. Mangion.

  ONOR CHARLES MANGION:  Jiġifieri, Sur De Giorgio, inti qed jgħid li rajt invoices iffirmati minn tlieta minn nies u li l-ordnijiet saru dejjem mill-istess tliet individwi?

  IS-SUR JOE DE GIORGIO:  Jien m'għedtx li huma ffirmati; hemm l-ismijiet tagħhom imniżżlin.  Jiġifieri l-invoice ġiet printed min-naħa tal-lukanda.

  ONOR. CHARLES MANGION:  Ġeneralment f’każijiet bħal dawn tintbagħat ukoll kopja ta’ l-invoice iffirmata mill-persuna konċernata.  F’dan il-każ intbagħtet invoice simili, jew sempliċement hemm invoice li tgħid li l-ordnijiet kienu approvati minn dawn it-tlieta minn nies?

  IS-SUR JOE DE GIORGIO:  L-invoices li għandi m’humiex il-proprju invoices tal-lukanda, jiġifieri fuqhom m'hemmx certified correct mis-Sur Camilleri li dak iż-żmien kien iċ-chairman tal-kumitat.  Dawn huma sempliċement supporting evidence provduti min-naħa tal-lukanda biex ikunu jistgħu jagħtu spjegazzjoni ta' l-ammont li tħallas.

  ONOR. CHARLES MANGION:  Sur Camilleri, tista' tispjega kif dawn l-invoices jippuntaw lejn l-istess tlieta minn nies?  

  IS-SUR CHARLES CAMILLERI (Ex-Chairman, Ta' Qali National Park Committee):  Li kien jiġri hu li mal-wasla ta’ l-artisti kienu jiġu ordnati l-meals għall-grupp kollu, inkluż ir-rappreżentanti min-naħa tal-kumitat.    Naturalment kien ikun hemm dejjem is-segretarju tal-kumitat u xi membri oħra ...

  ONOR. CHARLES MANGION:  Sur Camilleri, ħalli nwaqqfek ftit biex immorru daqsxejn aktar lura. L-isponsorship tal-lukanda x’kien ikopri? 

  IS-SUR CHARLES CAMILLERI:  Kien fuq bażi ta’ bed and breakfast plus one meal kuljum li seta’ jittieħed mhux biss fil-lukanda imma anke fis-subsidiaries li kellha  l-kumpannija.

  ONOR. CHARLES MANGION:  Issa dawn l-invoices li qed nitkellmu fuqhom ikopru items ta' ikel over and above dak li kien sponsored.  Tista’ tagħtina spjegazzjoni għalihom?

  IS-SUR CHARLES CAMILLERI:  Li kien jiġri hu li ssir l-order u jkun hemm xi ħadd min-naħa tal-kumitat preżenti biex jara li kollox miexi kif suppost u li m’hemmx diffikultajiet.

  ONOR. CHARLES MANGION:  Imma għal kemm nies kienu saru l-ordnijiet?  Kemm kien ikun hemm nies involuti?  

  IS-SUR CHARLES CAMILLERI:  Kif diġa’ spjegajt f’laqgħa oħra ta’ dan il-Kumitat, l-ispiża kienet ta’ Lm12.50c kull ġurnata għal kull persuna.  

  THE CHAIRMAN:  Hawn iżjed kummenti?  L-Onor. Pullicino.

  ONOR. GEORGE PULLICINO:  Sur De Giorgo, għandi nifhem li fir-rapport tiegħek inti għamilt numru ta' rakkmandazzjonijiet. Tista' tgħidilna x’kienu dawn ir-rakkmandazzjonijiet?  

  IS-SUR JOE DE GIORGIO:  Fil-fatt fir-rapport tiegħi m'għamilt l-ebda rakkmandazzjoni; li għamilt kienu conclusions u għedt x’wassalni għalihom.   Issa  huwa sta għal min jirċievi r-rapport li jgħid x'għandu jsir jew li jiddeċiedi dwar x'għandu jsir.  F'dan il-każ li sar huwa li morna għand l-Attorney General u huwa min-naħa tiegħu qalilna li m'hemmx bażi għal xi azzjoni kriminali.  Qal ukoll li hemm xi azzjonijiet li jistgħu jittieħdu biex jiġu protetti d-drittijiet tal-gvern għar-rigward ta’ dawk il-flejjes li għadhom ma daħlux.  Fil-fatt aħna ninsabu mexjin fuq dawk l-azzjonijiet.

  ONOR. GEORGE PULLICINO:  Tista' tgħidli x'azzjonijiet ittieħdu sal-lum  abbażi tar-rapport tiegħek mill-ministeru jew mid-dipartiment?  

  IS-SUR JOE DE GIORGIO:  Mill-ministeru s'issa ħriġna lista ta’ l-isponsors li għadhom m'humiex imħallsin u ktibna lill-uffiċċju legali li għandna fil-ministeru biex jibda l-azzjonijiet b'mod legali to recover dawk il-flus, jew almenu biex nistabbilixxu jekk hemmx bażi għalihom jew le.

  ONOR. GEORGE PULLICINO:  Jiġifieri inti qed tgħidli li l-azzjoni li ttieħdet s’issa torbot biss ma' ġbir ta' flus minn committed sponsors li għadhom ma ħallsux?

  IS-SUR JOE DE GIORGIO:  Hemm sponsors li għadhom ma ħallsux, hemm  individwi oħrajn li kellhom il-bar concession, liema kont għadu outstanding u jrid jitħallas, u għad fadal xi biljetti li huma unaccounted for għaliex ma nafux jekk ir-retail outlet li kellu dawn il-biljetti biegħhomx jew le.  Jekk ma biegħhomx, suppost li għad għandu l-biljetti għandu u allura rridu niġbruhom lura, jekk biegħhom irid jagħmel reconciliation u jagħti l-flus lura lill-gvern.

  ONOR. GEORGE PULLICINO:  Immur daqsxejn lura għall-kwestjoni tal-ħlas ta' l-ikel.  Fir-rapport inti kont għidt li l-kontijiet kienu certified correct and payed.  Min fil-fatt kien iċċertifikahom correct?

  IS-SUR JOE DE GIORGIO:  Is-certified correct tal-kontijiet f'dan il-każ sar mis-segretarju oermanenti u warajh ikun hemm l-accounts keeper tal-ministeru, Mr Emmanuel Zarb.  

  ONOR. GEORGE PULLICINO:   Sur Mifsud, abbażi ta' dak li qal is-Sur De Giorgio għandi nifhem li s’issa dawn ir-rakkmandazzjonijiet kien hemm?  Taf jekk kienx hemm xi rakkmandazzjoni għal azzjonijiet oħrajn?  Taf jekk waslux xi karti għandek b'xi rakkmandazzjonijiet?  

  IS-SUR PAUL MIFSUD:  Le, pero’ xtaqt nikkummenta ftit fuq dak li għadu kif qal is-Sur De Giorgio, fejn semma li kont jien li awtorizzajt il-pagamenti.  Dan huwa korrett, pero’ jien għamilt dan wara li ċ-chairman tal-kumitat iċċertifika li dawk  kienu ta' min iħallashom.   

  ONOR. GEORGE PULLICINO:  Ħalli mmur għall-kwestjoni tal-kont fil-bank.  Jiena korrett jekk ngħid li l-kont kien wieħed privat f'isem Massimo Ellul?

  IS-SUR JOE DE GIORGIO:  Kien facility għal overdraft fuq account li kellu Massimo Ellul.  Fil-fatt biex inkun preċiż kien fuq il-kumpannija M & E (Marketing & Entertainment).

  ONOR. GEORGE PULLICINO:  Sur Mifsud, f’laqgħa oħra ta’ dan il-Kumitat inti kont għedt li dak iż-żmien inti kont insistejt u anke tajt l-awtorizzazzjoni tiegħek sabiex il-kont jingħalaq.  Jekk kien kont privat, inti stajt tagħmel dan?  

  IS-SUR PAUL MIFSUD:  Dan kien account ta' overdraft garantit mill-ministeru, jiġifieri l-bank għamel dak l-avvanz ta' l-overdraft fuq  garanzija mill-ministeru.  

  ONOR. GEORGE PULLICINO:  Meta inti tlabt lill-bank biex jingħalaq il-kont, dan għamiltu bil-miktub? 

  IS-SUR PAUL MIFSUD:  Għaddejna l-pagament lill-bank biex jingħalaq l-account ħalli b'hekk ma jibqax ikollna iktar relazzjonijiet mal-bank.  Minn dakinhar 'il quddiem it-transazzjonijet saru direttament mill-ministeru mal-kuntratturi jew il-kantanti li kienu nvoluti.

  ONOR. GEORGE PULLICINO:  Imma l-awtorizzazzjoni biex jingħalaq l-account  ma stajtx tagħtiha inti jekk dan kien account f'isem kumpannija privata.

  IS-SUR PAUL MIFSUD:  Biex inkun preċiż ngħid li jien tajt l-awtorizzazzjoni tiegħi mhux biex jingħalaq l-account imma biex isiru l-pagamenti li kienu dovuti u garantiti mill-ministeru biex tingħalaq ir-relazzjoni li kien hemm bejn il-ministeru u l-bank fuq dawk il-kunċerti.  

  ONOR. GEORGE PULLICINO:  Jiġifieri li tingħalaq ir-relazzjoni bejn dak l-account u l-garanziji li ta l-ministeru.  Fil-fatt dawn il-garanziji min tahom?

  IS-SUR PAUL MIFSUD:  Hemm ittra taċ-chairman tal-kumitat li tgħid li se jagħmel tajjeb għal dak l-overdraft.

  ONOR. GEORGE PULLICINO:  Din l-ittra kellha l-approvazzjoni ta' xi ħadd għar-rigward ta’ garanziji?  

  IS-SUR PAUL MIFSUD:  Naħseb li s-Sur Camilleri jista' jirrispondi iktar minni dwar dan, pero' wieħed irid jifhem li l-ittra ntbagħtet miċ-chairman tal-kumitat maħtur mill-Ministru fuq letterhead tal-ministeru.  Jiġifieri l-ministeru daħal responsabbli għal dak l-overdraft.  

  ONOR. GEORGE PULLICINO:  Sur Camilleri, jekk m'iniex sejjer żball f’waħda mil-laqgħat preċedenti ta’ dan il-Kumitat intqal li inti qiegħed fi grade 14 fis-servizz pubbliku.  Taħseb li persuna f’dan il-grad tista’ tagħti garanziji f'isem il-gvern fuq account privat?  

  IS-SUR  CHARLES CAMILLERI:  Li ġara kien li kien hemm diġa’ commitment ma’ l-artisti u dawn riedu jitħallsu.  Issa peress li  jiena ...

  ONOR. GEORGE PULLICINO:  Sur Camilleri, jien m’iniex qed nistaqsik x’kienu r-raġunijiet, imma jekk kontx inti li tajt il-garanzija.

  IS-SUR CHARLES CAMILLIERI:  Fl-ittra li ktibt, jien tajt garanzija li l-flus jitħallsu within 48 hours.  

  ONOR. GEORGE PULLICINO:  Imma min awtorizzak tagħti dik il-garanzija?  Din hija l-mistoqsija sempliċi li nixtieq li jkolli risposta għaliha.  Insistejna ħafna drabi li ningħataw risposta għal din id-domanda u ma nixtieqx li tgħidilna li kien id-dipartiment.  Nixtieq inkun naf min ta l-awtorizzazzjoni tal-garanzija.

  IS-SUR CHARLES CAMILLERI:  Il-ministru konċernat.  

  ONOR. GEORGE PULLICINO:  Jiġifieri inti qed tgħid li l-ministru ta l-awtorizzazzjoni li inti tikteb l-ittra għal garanzija?

  IS-SUR CHARLES CAMILLERI:   Għaliex inqalgħet dik id-diffikulta' dwar kif kienu se jitħallsu l-artisti u l-bank ried ittra mingħandna.  Imbagħad wara kienet saret ittra oħra mingħand il-ministeru.

  ONOR. GEORGE PULLICINO:  L-awtorizzazzjoni tal-ministru kienet verbali?  

  IS-SUR CHARLES CAMILLERI:  Iva.

  ONOR. GEORGE PULLICINO:  Jiġifieri inti bħala Sur Camilleri, kieku nqalgħet  xi ħaġa jew xi ħaġa marret ħażin ...  Inti ffirmajt ittra fuq awtorizzazzjoni verbali mingħand il-ministru biex tgħid li l-gvern se jidħol garanti.  

  IS-SUR CHARLES CAMILLERI:  Jidħol garanti għaliex diġa' kien sar commitment  ma' l-artisti barranin.

  ONOR. GEORGE PULLICINO:  Kien hemm commitment jew ma kien hemmx hija kwestjoni oħra.  Il-kwestjoni hawnhekk hija jekk ittra fejn fiha l-gvern qed jidħol garanti kellekx tiffirmaha int fuq awtorizzazzjoni verbali tal-ministru.

  IS-SUR CHARLES CAMILLERI:  Jiena ffirmajt għan-nom tal-kumitat.  

  THE CHAIRMAN:  L-Onor. Mangion.

  ONOR. CHARLES MANGION:  Hemm kopja ta' din l-ittra fir-rapport?

  IS-SUR CHARLES CAMILLERI:  Iva.

  ONOR. GEORGE PULLICINO:  Inti qed tgħidilna li abbażi ta' awtorizzazzjoni verbali, inti bgħatt ittra lill-bank fejn għidt li l-gvern se jidħol garanti fuq kont privat.

  IS-SUR CHARLES CAMILLERI:  Imma biex jitħallsu l-artisti.  

  ONOR. GEORGE PULLICINO:  Issa jitħallas min jitħallas; il-kwestjoni tibqa’ li fuq kont privat.  Sur Mifsud, inti kont aware minn din l-ittra li ntbagħtet u li l-awtorizzazzjoni għalija kienet sempliċement waħda verbali  mill-ministru.

  IS-SUR PAUL MIFSUD:  Jiena rajt l-ittra  li kienet iffirmata miċ-chairman.  Forsi hawnhekk nista' nippreċiża xi ħaġa.  Għalkemm is-Sur Camilleri kien grade 14 - ma nafx jekk għadux hekk sal-lum - dakinhar kellu vesti ta' chairman ta' kumitat tal-ministeru appuntat mill-ministru.  Jiġifieri hu kien qed iġorr ir-responsabbilta' ta' chairman ta' kumitat imwaqqaf mill-ministru.  Allura f’dan il-każ ma tantx naħseb li huwa rilevanti ħafna jekk kienx grade 14  jew grade 3;   kien iċ-chairman li kellu inkarigu mill-ministru ta' dakinhar biex jagħmel dawn l-attivitajiet.  

  ONOR. GEORGE HYZLER:  Bir-rispett kollu, Sur Mifsud, naħseb li huwa rilevanti li dan l-eżerċizzju kollu kien mod ta' kif induru mal-financial regulations, indipendentement mill-grad tas-Sur Camilleri.  Jien li kelli riżerva huwa dwar dak li inti għedt qabel fejn indikajt li r-rapport ma jistax jingħalaq.  Jien naħseb li jekk l-eżerċizzju huwa li jinġabru l-flus m'għandhomx x'jaqsmu l-konklużjonijiet fir-rapport, fis-sens li jinġabru jew ma jinġabrux, il-linja tiġbidha xorta.  Aħna qegħdin nipprovaw naraw jekk l-affarijiet sarux sew, dejjem biex nitgħallmu minnhom.  Jekk l-affarijiet ma sarux sew, ngħidu li ma sarux sew u ngħidu għalfejn ma sarux sew. 

  Is-Sur Camillieri, tajjeb jew ħażin - mhux neċessarjament naqbel miegħu -  qed jgħid li dawn l-artisti mdorrijin jitħallsu minn qabel, il-gvern iddeċieda, għall-ideat tiegħu, li jidħol f'dan il-qasam kummerċjali li normalment il-gvernijiet  ma jidħlux fih li joqogħdu jġibu l-artisti minn barra - issa jekk hux għal propaganda politika jew għall-kummerċ hija kwestjoni oħra - u peress li l-financial regulations ma jippermettux li nħallsu in advance, iddeċidejna li nduru mas-sistema - naturalment fuq parir ta' xi ħadd - u nħallsu b'dan il-mod.  Pero' issa, ladarba din ħarġet naħseb li rridu ngħidu li din hija ħażina u mhux noqogħdu ngħidu li  din tista' tkun ħażina - u naħseb li qed nagħmlu ħafna enfasi fuq il-kelma “could” - u ma jkollniex il-kuraġġ ngħidu li hija ħażina.  Issa jekk hijiex ħażina ħafna jew ftit inħalluha għall-ġudizzju ta' oħrajn, imma ma naħsibx li għandna għalfejn nagħmlu dan il-plejtu kollu, qisna qegħdin niddefendu xi proċedura li frankament ...  

  Jien ma kontx beħsiebni nitkellem ħafna fuq ir-rapport, pero’ meta wieħed jaqrah isib li f’kull stadju hemm xi ħaġa rregolari.  Issa għaliex qegħdin naslu biex nipprovaw niddefendu sitwazzjoni fejn ngħidu ...  Kulma sar konness ma' dak il-kunċert huwa mill-bidu sa l-aħħar skorrett.  Issa hawnhekk m'hijiex qed issir  allegazzjoni li s-Sur Camilleri daħħal il-flus fil-but; mhux fuq hekk qegħdin nitkellmu imma qegħdin nitkellmu fuq organizzazzjoni li minn rasha sa saqajha kienet irregolari. U Allaħares niġu f'sitwazzjoni fejn aħna ninkoraġġixxu amministrazzjonijiet differenti sabiex isegwu dik it-tip ta' proċedura!  Fuq hekk qegħdin nitkellmu u għalhekk qegħdin hawn illum.  

  Jiena llum qiegħed f'pożizzjoni ta' segretarju parlamentari f'ministeru.  Għandi jiena nuża’ dan bħala l-pattern tiegħi ta' kif norganizza l-affarijiet? Jiena għandi nħares lejh biex nitgħallem ħalli jekk insib lil xi ħadd jiftaħli għajnejja u jgħidli “dan” huwa l-mod ta’ kif iddur mar-regolamenti, jiena ngħidlu “żomm daqsxejn, jiena qiegħed fil-Public Accounts Committee u niftakar każ tas-Sur Camilleri fejn jien suppost nitgħallem xi ħaġa minnu”.  Għaliex jiena nifhem li jkun hemm xi ruħ tajba li tagħtik dawn il-pariri u jitfgħuk fuq quddiem imbagħad huma joqogħdu jistaħbew wara, u naħseb li din hija s-sitwazzjoni li sab ruħu fiha s-Sur Camilleri.  

  ONOR. CHARLES MANGION:  Nistgħu qabel ma nkunu emozzjonali, ladarba qed nitkellmu fuq affarijiet li setgħu ma kenux preċiżi u ċ-ċirkostanzi kienu eċċezzjonali ...  Sur Camilleri, inti tkellimt fuq din il-problema tal-finanzi ma’ xi uffiċjal ieħor fil-ministeru minbarra l-ministru?  

  IS-SUR CHARLES CAMILLERI:  Meta jien, bħala chairman tal-kumitat, ġejt iffaċċjat b'din il-problema, min-naħa tal-ministeru waslu għall-konklużjoni li peress li minn barra kienu tawna d-deadline għall-ħlas inkella kien jaqa' l-kuntratt, l-aħjar soluzzjoni f’dak il-mument kienet dik li ttieħdet.  Fil-fatt dan lili ssorprendieni fis-sens li meta kienu saru l-kunċerti fl-1997 ma kienx sar dan it-tip ta' ħlas, il-ħlas kien sar dirett.  Anke meta daħal is-Sur Mifsud u jien mort ngħidlu bil-problema għaliex kienet qed tinkwetani, il-ħlas beda jsir dirett.  Imbagħad il-conclusion kienet li dan huwa l-aħjar ....

  ONOR. CHARLES MANGION:  Ippermettili, Sur Camilleri.  Agħtina ċans insegwuk.  Inti qed tgħid li qabel, f'ċirkostanzi simili, il-ħlas kien isir dirett.  Minn min kien isir il-ħlas?

  IS-SUR CHARLES CAMILLERI:  Mill-ministeru.  

  ONOR. CHARLES MANGION:  Mingħajr ma jkun hemm il-bżonn li jinfetaħ account.  Issa inti qed tgħidilna li fis-sitwazzjoni li kont fiha inti, din ma setgħetx issir.  Meta intom ħriġtu bis-soluzzjoni li tużaw kont bankarju privat li jkun garantit mill-gvern,  kien hemm xi konsult ma' xi ħadd jew għamiltuha inti u l-ministru?

  IS-SUR CHARLES CAMILLERI:  Konna tkellimna mas-Sur Victor Sant, id-director of corporate services li kien għinna fuq din il-biċċa xogħol.  Huwa kien anke għamel kuntatt mal-Ministeru tal-Finanzi fejn qalulu li din tista' ssir fuq bażi temporanja u  għall-ħlas ta' l-artisti biss.  

  IS-SUR VICTOR SANT (Director of Corporate Services):  Assolutament niċħadha din.

  ONOR. CHARLES MANGION:   Sur Camilleri, inti qed tgħid li d-director of corporate services kien mgħarraf b'dan u tlabtu l-parir tiegħu.    U l-parir tiegħu kien ...

  IS-SUR CHARLES CAMILLERI:  Aħna staqsejnih jekk il-ħlas setax isir b’dak il-mod u hu qalilna li kien se jiċċekkja mal-Finanzi.  Wara kien kellimni u qalli li dan seta’ jsir, pero’ fuq bażi temporanja u biex jitħallsu l-artisti biss.  

  THE CHAIRMAN:  Is-Sur Victor Sant.

  IS-SUR VICTOR SANT:  L-ewwelnett irrid nagħmel riferenza għal dak li qal is-Sur Camilleri, jiġifieri li fil-kunċert ta' qabel ma nqalgħetlux din il-problema u f'dan il-kunċert inqalgħetlu.  Inti taf għaliex ma nqalgħetlekx din il-problema fl-ewwel kunċert?

  THE CHAIRMAN:  Ma nixtieqx li jkun hawn cross debates.  Sur Sant, jekk jogħġbok indirizza lis-Sedja.

  ONOR. GEORGE PULLICINO:  Sur Sant, is-Sur Camilleri qal li kien ...   (Interruzzjonijiet)   

  ONOR. CHARLES MANGION:  Mr Chairman, is-Sur Sant lanqas kellu ċans iwieġeb għad-domanda li għamilt jien. 

  THE CHAIRMAN:  It is only fair li nagħtu lis-Sur Sant iċ-ċans li jwieġeb imbagħad il-Membri jkunu jistgħu jagħmlu aktar mistoqsijiet.

  ONOR. CHARLES MANGION:  Sur Sant, is-Sur Camilleri qal li kienu  kkonsultaw miegħek dwar din il-problema u inti, wara li kkonsultajt mal-Finanzi, ġejt lura b'risposta.  Hekk ġara?

  IS-SUR VICTOR SANT:   Ħalli nispjega l-pożizzjoni.   Ippermettili mmur għall-ewwel kunċert.  Fl-ewwel kunċert ma nqalgħetx din il-problema u l-pagamenti ....

  ONOR. CHARLES MANGION:  Sur Sant, ħu paċenzja.  Aktar kmieni ntqal li kien hemm ordni jew rakkmandazzjoni tal-ministru, u jien staqsejt jekk kienx hemm konsultazzjoni ma’ xi uffiċjali oħra fil-ministeru.  Issa l-mistoqsija tiegħi hija waħda sempliċi:  Is-Sur Camilleri jew xi ħadd ieħor, hu min hu, staqsa kif jista' joħroġ minn dan it-trapass li kien daħal fih fil-każ ta’ dawn il-kunċerti?   Għalissa ninsew dawk li saru qabel, jekk ikun hemm bżonn niġu għalihom aktar tard. 

  IS-SUR VICTOR SANT:  Fil-kontest ta’ kont privat, assolutament le.  Is-Sur Camilleri  ma kellu x'jaqsam xejn miegħi, pero' kien fil-ministeru u darba minnhom ġie fuqi u qalli li kienu diġa' daħħlu Lm6,000 mill-isponsorships, u jien għedtlu:  Prosit, għandi pjaċir.  Jien għedt lill-accounts keeper tagħna b’dan li kien qalli, pero’ meta ftit tal-ġranet wara ġie l-istatement mit-Teżor sibna li kulma kien hemm kienu biss Lm3,000.   Allura jien ċempiltlek u għedtlek:   Charles, inti għedtli li daħħaltu Lm6,000, mentri fl-istatements tat-Teżor qed jimmarka mod ieħor. 

  THE CHAIRMAN:  Sur Sant, indirizza lis-Sedja.

  IS-SUR VICTOR SANT:  Imbagħad jien staqsejt lis-Sur Camilleri fejn kienu  t-Lm3,000 l-oħra,  allavolja ma kienx kompitu tiegħi li nagħmel dan. Huwa qalli li dawk kienu wegħdi għal sponsorships, liema wegħdi kienu għadhom ma tħallsux.  Jiena  enfasizzajtlu ħafna drabi, anke quddiem uffiċjali tal-ministeru, sabiex kull ħaġa li tidħol u kull ħaġa li toħroġ tiġi transacted mill-below-the-line account u tajtu r-raġuni għaliex.  Fil-fatt dak iż-żmien kellna baraxx ta' parliamentary questions fuq dawn il-kunċerti u biex nirrisponduhom ridna nagħmlu ħafna research, għalhekk jien għedt lis-Sur Camilleri biex jara li kollox jidħol f’dak l-account ħalli meta jasal  Novembru u jkollna l-mistoqsijiet dwar xi ntefaq u x'ma ntefaqx aħna kemm noħorġu print out mit-Teżor u nippreżentawha.   

  Issa ħalli niġi għall-kwestjoni tal-bażi temporanja.  Il-problema nqalgħet  għaliex waqt li fil-kunċert ta' l-1997 il-Finanzi talbu garanzija biex isiru pagamenti in advance u Massimo Ellul kien ta garanzija lill-bank u allura l-gvern kien kopert u l-pagamenti in advance setgħu jsiru, din id-darba xi ħadd ma riedx jagħtiha u flus ma kienx hemm.  Allura ridna naraw x'nagħmlu.  Rajna jekk nistgħux mill-vot kapitali - din iddettajtha jien lill-accounts keeper is-Sur Zarb u nieħu responsabbilta' tagħha jien - jsiru transfers għall-vot ta' Ta' Qali National Park biex ikunu jistgħu jitħallsu minnhom, imbagħad jiġu ripagabbli fl-aħħar tas-sena.  Pero' qabel ma jsir dan kien hemm ċerti passi li riedu jittieħdu.  L-ewwelnett it-transfer payment ried jiġi ffirmat mid-director general, is-Sur John Sciberras, li dak iż-żmien kien il-persuna li kellha l-awtorita' fuq dak il-kont, imbagħad ngħadduh lill-finanzi - qabel ma ktibt din l-ittra jien kont diġa’ ċempilt uffiċjal għolja tal-finanzi fejn spjegajtlu l-problema u għedtlu li hemm il-possibbilta' li nieħdu l-flus mill-vot kapitali biex nużawhom għal din l-attivita' - għall-approvazzjoni.   Pero’ is-Sur Sciberras ma approvax it-trasferiment  u allura waqa' kollox.   

  ONOR. GEORGE PULLICINO:    Nifhem sew li eventwalment is-Sur Sciberras ma tax l-awtorizzazzjoni, anzi kiteb ittra - liema ittra diġa’ ssemmiet f’laqgħat preċedenti - li fiha qal li hu ma jaqbilx li jsir dan, anzi huwa kontra li minkejja li hu kien qed jgħid le, xorta kien se jiġri hekk?

  IS-SUR VICTOR SANT:  Jien, wara li kont naf li kelli nitla' quddiem dan il-Kumitat, dort il-files kollha biex inkun naf x'hemm u x'ma hemmx għaliex ma kontx naf b’kulma kien ġara.   Fil-fatt, iva, sibt li kien hemm ittra tas-Sur Sciberras -  għandi nifhem li din ġiet mgħoddija lil dan il-Kumitat  -  fejn fiha qed jgħid li dawk huma flus kapitali u riedhom biex tinbena tinda u kien qal li m’huwiex lest to sanction that transfer.  Probabbli s-Sur Sciberras iddubita - għalkemm ma nistax nagħmel ġudizzju għalih - kemm kienu se jiġu ripagabbli dawk il-flus, u ma ffirmahiex.   Jiġifieri din kienet il-bażi temporanja li tkellimna fuqha; li jiġu trasferiti flus mill-kapital għall-below-the-line account, il-pagamenti jsiru from below-the-line account, imbagħad meta jidħlu l-flus mill-isponsors u mill-bejgħ tat-tickets jerġa’ jsir  transfer payment mir-rikorrenti għall-kapital.  
  ONOR. CHARLES MANGION:  Grazzi għall-ispjegazzjoni, pero’ sfortunatament  ma rrispondejt xejn mill-mistoqsija tiegħi.  

  IS-SUR VICTOR SANT:   Jiddispjaċini.  

  ONOR. CHARLES MANGION:  Ħalli nerġa' nagħmillek id-domanda forsi jkollna risposta. Is-Sur Camilleri qal li se jkun hemm il-garanziji min-naħa tal-ministeru vis-a-vis il-bank.  Issa jien qed nistaqsi jekk qattx kien hemm xi konsult jew opinjoni min-naħa tiegħek dwar li se jinħarġu dawn il-garanziji.  Nafu li m'hijiex prassi normali skond il-financial regulations, imma qatt saret xi talba lilek dwar dawn il-garanziji? 

  IS-SUR VICTOR SANT:  Le, garanziji ta' dan it-tip ma sarux.  Il-kelma "garanzija" issemmiet, imma mhux f’dan il-kontest.  Li ġara kien li s-Sur Camilleri urieni l-ittra li kiteb lis-Sur Alfred Mifsud, iċ-chairman tal-Mid-Med Bank, fejn qallu li hemm kumpannija li għandha  bank account magħhom ...

  ONOR. GEORGE PULLICINO:  Jiġifieri inti qed tgħid li s-Sur Camilleri għażel li jibgħat l-ittra lis-Sur Mifsud?

  IS-SUR VICTOR SANT:  Iva. 

  ONOR. GEORGE PULLICINO:  Jiġifieri inti ma kontx konsultat dwar dan?

  IS-SUR VICTOR SANT:   Assolutament le.  Lanqas biss kont naf bl-eżistenza tagħha.   F’dik l-ittra s-Sur Camilleri għamel il-proposta li jekk l-isponsorship javvera u jekk jidħlu l-flus skond kif ipproġettat, ikun f'pożizzjoni li jħallsu.  Jien għedtlu li ma nistax nifhem kif il-bank kien lest li jisilfu mingħajr garanzija tal-gvern jew letter of comfort.   Fil-fatt kont għedtlu li jien ninterpreta dan bħala li l-bank irid jagħti kontribut għall-kultura għaliex fl-opinjoni tiegħi dan ma kellux ċans jiġborhom.  

  Wara ftit ġew għandi s-Sur Camilleri u s-Sur Ellul u qaluli li l-bank lest biex jislifhom il-flus, pero' ried garanzija - hawn tissemma l-garanzija - li within 48 hours li jkun sar il-kunċert, huwa jitħallas.  Jien għedtilhom li kienu qegħdin iħabbtu bieb ħażin għaliex il-below-the-line account mhux jien nikkontrollah imma t-teżorier.  Imbagħad xi ħadd minnhom staqsieni jekk nafx lil xi ħadd mit-Teżor biex forsi jwittilhom it-triq.  Jien dak il-ħin stess ċempilt lid-direttur, spjegajtlu s-sitwazzjoni u staqsejtu jekk huwa jkunx lest li jħallas within 48 hours jekk il-flus li jidħlu mill-isponsorships u mis-sales of tickets ikunu fil-below-the-line account. Huwa qalli li lest li jagħmel dan, pero' meta għedtlu li se nibagħthom għandu għaliex riedu garanzija, huwa qalli li ma setax jagħtihom garanzija bħal dik għaliex jekk tinqala' xi fault fil-computer huwa ma kellu l-ebda mod kif ikun jaf xi flus hemm. Jien għedtilhom b'dak li kien qalli d-direttur u t-tnejn li huma talbuni ngħaddilhom dak li qalli bil-miktub.  Jiena għalhekk ktibt lis-Sur Mifsud, iċ-Chairman tal-Mid-Med Bank, u għedtlu hekk: 
"Mr Camilleri informed me that you would like to be assured that payment for  all artists will  be effected from the Ta' Qali National Park below-the-line account within 48 hours of each performance rendered.".

I have taken this matter up verbally ....",

- jien kellimtu verbalment, jiġifieri m'hemm xejn bil-miktub -

" ....  with the Accountant General who informed me that normally this is possible, apart from the fact, that he would go out of his way to expedite matters, ...",

- jiġifieri anke jekk għall-argument ikun hemm strike, imur u jagħmilha hu -      

" ... it being understood that by that time funds would be available as expressed by Mr Camilleri in his letter...".

Jiġifieri hawnhekk b'mod diplomatiku bgħattlu l-messaġġ li huwa kien qed jixtri l-ħut fil-baħar.   U komplejt nagħfaslu dan il-punt billi ngħidlu li: 

"However, he was reluctant to express this in writing.". 

Issa din l-ittra tas-Sur Camilleri kienet għadha proposta lill-bank biex jikkonsidra li jagħmillu dawn il-banking facilities.  U l-bank naħseb li nduna bil-messaġġ li bgħattlu jien, għaliex fl-aħħar inkitbet ittra - liema ittra jien sirt naf biha ħafna wara -  mis-senior principle ta' l-accounts section liċ-chairman tal-Mid-Med Bank fejn qallu  hekk: 

"I have been informed by Mr. Carmel Camilleri, Chairman of the Ta' Qali National Park Committee, of the developments in the method of paying the foreign artists involved in the above concerts.

Kindly take note of this letter as confirmation that all payments to be made for the artists' performances are to be effected by cheque and made payable to:

Mid-Med Bank Plc. A/c M & E (Marketing and Entertainment) Co. Ltd. A/c Concerts 1998.   

Whilst thanking you in advance

Yours faithfully 
Mario Rodgers

Senior Principal

Accounts Section    

Dik kienet il-pożizzjoni.  U jien dejjem għedt lis-Sur Camilleri - u dwar dan għandi ħafna xhieda - sabiex jara li l-flus kollha li jidħlu u joħorġu, jgħaddu mill-below-the-line account.  U jien li kont il-finanzi u li parti mix-xogħol tiegħi huwa li nitlob lill-ministru meta jinfetaħ bank account se nitlob dan lil xi ħadd mill-Finanzi?!    U liema miġnun mill-finanzi se nitolbu jagħtini permess biex niftaħ bank account privat u se jagħtihuli?! Jien nista' ngħid li mhux talli mill-Finanzi ma qalulix biex nagħmel hekk, talli lanqas biss kellimthom fuq dawn l-affarijiet.  U mhux lill-Finanzi biss ma kellimtx dwar dawn l-affarijiet lanqas lill-accountant general li inti, Sur Camilleri,  fil-korrispondenza tiegħek you indicted him li qalli biex nagħmel hekk.  Dan m'hu veru xejn.  Jiġifieri din kienet il-bażi temporanja li ssemmiet; li l-flus neħduhom mill-kapital u jmorru fil-below-the-line account.  U anke kieku ġara hekk  imbagħad kienet tqum kwestjoni oħra dwar jekk tistax tħallas għall-garanzija. Imma dik ma dħaltx fiha jien.

  ONOR. CHARLES MANGION:   Imma l-ittra tiegħek tgħid li "the Accountant General informed me that normally this is possible".
  IS-SUR VICTOR SANT:  Imma li  l-flus joħorġu from the below-the-line account within 48  hours.  U dejjem jekk jidħlu l-flus.  Dawn staqsewni jekk jiena stajtx inqabbadhom ma' xi ħadd mit-Teżor u jien dak li għamilt; kellimt lit-teżorier.  Jiġifieri minn fuq li ppruvajt ngħinkom ... 

  THE CHAIRMAN: Indirizza lis-Sedja jekk jogħġbok.  Hawn iżjed mistoqsijiet?    L-Onor. Pullicino.

  ONOR. GEORGE PULLICINO:  Sur Sant, jiġifieri minn dak li għedt inti, il-garanziji li kkonsulta dwarhom miegħek is-Sur Camilleri m'humiex l-istess garanziji li kont qed nalludi għalihom jien fil-mistoqsija tiegħi. 

  IS-SUR VICTOR SANT:   Assolutament le.

  ONOR. GEORGE PULLICINO:  Sur Sant, jien staqsejt lis-Sur Camilleri min awtorizzah biex jiffirma dik l-ittra li huwa bagħat lill-bank fejn qallu li l-gvern se jidħol garanti, u inti qed tgħid li ma ġejtx ikkonsultat fuq dawk il-garanziji.  Korrett f'dan li qed ngħid jien?

  IS-SUR VICTOR SANT: Iva.

  THE CHAIRMAN:  L-Onor. Mangion.

  ONOR. CHARLES MANGION:   Imma hemm konnessjoni bejn dik l-ittra u dik tal-1st of April.

  ONOR. GEORGE HYZLER:    Imma trid iġġebbidha ħafna biex tagħmel din il-konnessjoni!  Naħseb li f'dak il-każ is-Sur Camilleri biss se jifhmek, mill-bqija ħadd m'hu se jifhmek!  

  IS-SUR VICTOR SANT:   Onor. Mangion, bir-rispett kollu, din hija proposta li għamilha hu lill-bank. Imbagħad later on il-bank ta' Cospicua, f'ittra li huwa bagħat, qal li huwa ta dik il-faċilita' fuq l-ittra li kont ktibt jien.  Jien dan sirt naf bih meta ġie ffinalizzat ir-rapport ta' l-internal auditor u s-Sur Mifsud għaddieli kopja tiegħu ħalli narah.  Malli jien rajt dan, mal-ewwel ċempilt lill-general manager tal-Mid-Med Bank u tlabtu biex immur inkellmu, u fil-fatt hekk għamilt.  

  L-ewwel ħaġa li għedtlu kienet li fl-ittra tiegħu s-Sur Camilleri uża l-kliem "we guarantee", u għedtlu wkoll li meta l-bank jislef il-flus, jagħmel dan jew against a letter of guarantee jew against a letter of comfort.  Issa f'dan il-każ il-garanzija kienet fażulla għaliex jekk  xi ħadd jgħidlek li se jagħtik Lm1,000 jekk jirbaħ is-superfive ma tistax teħodha bħala garanzija.   Fuqxiex kien qed jiggarantilu dan?  Li jiġu n-nies?  Il-general manager qalli li kont qed ngħid sewwa, pero' qalli wkoll li dawn l-affarijiet mhux kulħadd ikun jafhom.  Jien komplejt ngħidlu li hawnhekk konna qed nitkellmu fuq manager ta' bank.  Imbagħad huwa qalli li ma kien jaf xejn dwar il-każ u għalhekk ma setax jitkellem, u talabni nagħtih ċans ikellem lill-manager tal-Cospicua branch ħalli jara x'kien eżattament il-każ.  

  Xi jumejn jew tlett ijiem wara jien erġajt ċempilt lill-manager in kwestjoni u għedtlu li huwa kien daħħalni fil-biċċa bħal Pilatu fil-Kredu u tlabtu jgħidli b'liema immaġinazzjoni seta' ħaseb li b'dik l-ittra tiegħi fejn kont qed inkellmu fuq il-below-the-line account kont qed niggarantixxi xi pagamenti.  Jien għedtlu li bl-istess kriterju kull wieħed mill-5,000 impjegat li hemm fid-dipartiment tal-public works jista' jaqbad letterhead u jitolbu għal banking facility u hu jaqbad u jagħtihielu.  Jien għedtlu li f'dak il-każ naqbad nagħmel waħda ta' Lm1 miljun għalija u nitlaq 'l hemm! Għedtlu li jien kont se ngħid lill-Ministru tal-Finanzi u liċ-chairman tal-Mid-Med Bank li jien kont ninsab fi stat ta' allarm minħabba fih, u stedintu biex jekk irid jikteb ittra u jikkjarifika l-fatti.  Fil-fatt ftit wara huwa bagħat ittra li fost affarijiet oħra tgħid hekk:  

"Furthermore we affirm that letter dated 2nd April 1998 signed by Mr. Victor Sant, Director of Corporate Services, was at no time assumed to constitute a  guarantee for repayment of the said facilities."

Jiġifieri dan reġa' beżaq li qal.

  ONOR. GEORGE HYZLER:    Ma beżaq xejn.  Tajjeb qal fil-fatt.  Qed jgħid li dik ma kenitx garanzija.

  ONOR. GEORGE PULLICINO:   Jiġifieri jien qed nifhem sew, Sur Sant, li filwaqt li fl-ittra inti għedt li dawn il-flus jitħallsu within 48 hours ....

  IS-SUR VICTOR SANT:  From below-the-line account u dejjem jekk jidħlu l-flus.

 ONOR. GEORGE PULLICINO:  Jiġifieri dik kienet il-garanzija; li jitħallsu mill-below-the-line account, u dejjem jekk jidħlu l-flus.  Issa b'dan, is-Sur Camilleri fehem li kienet qed tingħata garanzija mill-gvern fuq kont privat, żewġ affarijiet li huma differenti ħafna minn xulxin daqskemm huma differenti minn xulxin il-fatt li bħalissa jien ninsab bil-qiegħda fuq dan is-siġġu u l-probabbilta' li siegħa oħra nitla' fuq il-qamar.  Jien proprju fuq il-garanzija tal-gvern qed nitkellem mhux fuq il-garanzija jekk dawn setgħux jitħallsu fiż-żmien 48 siegħa.   

  Sur Camilleri, fuq l-ittra li inti bgħatt u li fiha għedt li l-gvern kien se jidħol garanti, x'awtorizzazzjoni apparti dik verbali mill-ministru kellek mid-dipartiment?

  IS-SUR CHARLES CAMILLERI:  Aħna konna fis-sitwazzjoni fejn ridna nsibu ways and means kif se nħallsu lil dawn il-kantanti nkella kien se jagħlaq id-deadline li kellna minn barra u l-gvern kien se jeħel il-multi. 

  ONOR. GEORGE PULLICINO:   Mr Chairman, jien m'iniex nistaqsi x'kienet ir-raġuni, imma qed nistaqsi jekk kienx hemm l-awtorizzazzjoni ta' xi ħadd ieħor minbarra dik verbali tal-ministru - anke hawnhekk, lill-Onor. Charles Buhagiar kważi kważi issa se nistaqsih jew nitlob li nistaqsuh jekk kienx hemm din l-awtorizzazzjoni għaliex wara kollox ma nafux jekk huwiex veru li huwa kien ta din l-awtorizzazzjoni - għal dawn il-garanziji.

  IS-SUR CHARLES CAMILLERI:    Le, dik kienet l-awtorizzazzjoni li kien hemm.  

  ONOR. GEORGE PULLICINO:  Mela allura, Sur Mifsud, fid-dawl tar-rapport kollu li hemm u wara li ħarġet l-informazzjoni li ma kienx hemm din il-garanzija, inti għadek sodisfatt li l-garanzija ngħatat mis-Sur Camilleri bħala chairman tal-bord għaliex huwa kien qed jirrappreżenta lill-kumitat?

  IS-SUR PAUL MIFSUD:   Fil-fatt mhux jien konvint, imma l-ittra tgħid hekk.  L-ittra mibgħuta mis-Sur Camilleri liċ-chairman tal-Mid-Med Bank fl-1 ta' April, iġġib il-firma tiegħu bħala Chairman, Ta' Qali National Park.  
  ONOR. GEORGE PULLICINO:  Sur Mifsud, jiġifieri ġaladarba s-Sur Camilleri skond int kien qed jippreżenta lill-kumitat ta' Ta' Qali u kellu - dejjem skond hu -  l-awtorizzazzjoni verbali tal-ministru ta' dak iż-żmien, allura l-proċedura hija normalissima u  korretta u m'hemmx bżonn ta' aktar investigazzjonijiet?

  IS-SUR PAUL MIFSUD:  Trid tara dan kollu fiċ-ċirkostanzi ta' kif ġraw l-affarijiet.  Tinsiex li jien sibt a fait accompli; l-ittra kienet diġa' nbagħtet lill-bank bħala garanzija, il-flus ġew avvanzati qabel mort jien u abbażi ta' dik il-garanzija.  Din jiddikjaraha l-manager tal-Mid-Med Bank ta' Bormla fejn qed jgħid li huwa avvanza dawk il-flus abbażi ta' l-ittra li bagħat is-Sur Camilleri.   Dawn huma l-fatti li sibt jien meta dħalt fil-ministeru.  Imbagħad jien ġejt f'sitwazzjoni fejn ridt nirrisolvi din is-sitwazzjoni anomala. Naturalment jien erfajt ir-responsabbilta' - għaliex jien inħoss li qiegħed hemm biex nimmaniġġja u mhux sempliċement  biex nagħmel il-proċedura - u bdejt billi rajt x’kienet is-sitwazzjoni reali.  

  Mela kien hemm flus avvanzati fuq garanzija ta' chairman ta’ kumitat imqabbad mill-ministeru li jien nirrappreżenta. Issa hawnhekk qed issir riferenza għall-fatt li l-garanzija għamilha l-gvern.  Il-garanzija għamilha l-ministeru, u għamilha fuq il-bażi li dan kellu sensila ta' kunċerti maħsuba, li kienu mifruxa fuq tliet snin.  Il-ħsieb kien li l-flus li jidħlu mill-kunċerti jmorru fil-below-the-line account ħalli mbagħad il-ħlasijiet joħorġu minn hemmhekk ukoll.  Fil-fatt jekk wieħed iħares lejn it-three-year plan li kellu l-kumitat, isib li l-ħsieb dak kien.  Imma mbagħad x'ġara?  Kienet waslet l-elezzjoni, tħassru xi kunċerti u ovvjament ma kienx hemm id-dħul li kien previst li  jkun hemm.  

  L-Onor. Hyzler qal li dan kien mod kif induru mar-regolamenti.  Jien ma  naħsibx li hu hekk.  Huwa veru li fis-sena ta' qabel sar kollox mingħajr ma kien hemm lok li wieħed jirrikorri għall-użu ta' bank account, pero’ kif diġa’ spjegajt, f’dik is-sena  ġew f'din is-sitwazzjoni fejn laħqu kkommettew ruħhom fuq ċerti pagamenti, dħul ma kienx hemm, u riedu jaraw kif se jagħmlu biex iħallsu minħabba li l-kantanti naturalment ma kenux lesti li jiġu qabel jitħallsu. Jien bħala l-bniedem responsabbli, deherli li l-aħjar metodu li stajt nuża kien li l-ewwelnett nagħlaq ir-relazzjoni li kien hemm immedjatament bejn il-ministeru u l-bank, imbagħad jibdew isiru l-pagamenti mill-ministeru. Jiġifieri meta jiena nħares lejn is-sitwazzjoni kollha ngħid li kull min kien involut aġixxa in good faith u ma narax problemi.

  THE CHAIRMAN:  L-Onor. Hyzler.   

   ONOR. GEORGE HYZLER:   Apparti li l-opinjoni tiegħek u tiegħi ma jaqblux fuq dan il-punt -  fis-sens li inti qed tpoġġiha fuq livell ta' good faith u mhux good faith u jien qed inpoġġiha fuq livell ta' kif se nduru mar-regolamenti -  meta jien inħares lejn dan ir-rapport li għandna quddiemna nara li nġibdu serje ta' konklużjonijiet fuq kull aspett tal-kwestjoni.  Jien nistiednek tara l-konklużjonijiet li hemm fir-rapport ħalli tara għalfejn aktar kmieni għedt li din il-biċċa xogħol kienet irregolari mill-bidu sa l-aħħar.

  Dwar il-kwestjoni ta' kif ġew appuntati n-nies ir-rapport jgħid li kull persuna fuq dak il-kumitat la kellha terms of reference u lanqas kienet taf għalxiex ġiet appuntata. Fil-fatt ir-rapport jgħid hekk: 

"The manner which the members were appointed and the absence of collective and individual terms of reference indicate that there was a lack of adequate planning in setting of this committee.”. 

  Rigward imbagħad il-kwesjtoni tal-financial systems ir-rapport jgħid hekk:  

“The fact that a private account was used for the administration of public moneys effectively removed any control away from the Government and into the hands of a private company.  This situation is in direct contravention of the Financial Administration and Audit Act 1962 which states that: "public moneys shall on no account be lodged in a private account in any bank".”  

  Ġew ukoll impoġġija nies fuq il-kumitat b’interess dirett u personali u allura kienu qegħdin fuq il-kumitat jieħdu kuntratti għalihom infushom.  Fil-fatt fir-rapport jingħad li: 

“Mr. M Ellul and Mr. J Deguara, both involved in the organising  of these concerts had a vested interest, as appointed directors of M & E (Marketing and Entertaintment) Co. Ltd. to ensure that their company continued to be used."    

  Hemm imbagħad l-out of contract excessive payments fejn qed jingħad li: 

“The Ta' Qali National Park Master Plan, dated October 1997, makes numerous reference to the financial shortfall in promised sponsorships."   
  Imbagħad ir-rapport ikompli jitkellem dwar il-contracts with foreign artists fejn jgħid li:   

“Such reasoning does not justify such a large outlay of public funds.  The fact that a representative of the Ministry of Finance served as a voluntary member on the Ta' Qali Committee does not exonerate or excuse the committee in any way.”

  Hemm imbagħad il-kwestjoni tat-ticket reconciliation fejn l-internal auditor wasal għall-konklużjoni li: 

“These results substantiate Internal  Audit findings that those checks and balances normally present whenever handling public funds were absent  in the case of these tickets.”  

  Rigward il-complimentary tickets hemm ix-xhieda tas-Sur Camilleri fejn qal li complimentary tickets ma kenux se joħorġu - hemm minute ta’ dak il-kumitat fejn ittieħdet din id-deċiżjoni - imbagħad insibu li nħarġu ruxmata ta' complimentary tickets.  

  Jiġifieri hawnhekk qed naraw li kull fejn tmiss għandek irregolaritajiet, jiġifieri imbagħad  bir-rispett kollu, Sur Mifsud, mhux tiġi tgħidilna li kulħadd aġixxa in good faith!  Jekk dawn aġġixxewx in good faith jew le huwa sta għall-Kumitat biex jiddeċiedih, għaliex fl-aħħar mill-aħħar aħna qegħdin hawnhekk biex noħorġu l-fatti.  Jien li stedintek tagħmel huwa li jekk għandek tagħlaq dak ir-rapport, tagħlqu u jekk tgħid li għadek m'intix konvint li għandek tagħlqu, għamel ir-riżervi, għaliex inkella se nispiċċaw biex dan ir-rapport ma nagħlquh qatt.  Is-suġġeriment tiegħi huwa li jekk dan ir-rapport għandu jingħalaq, jingħalaq u jekk hemm bżonn, nagħlqu dan il-kapitlu wkoll.  

  THE CHAIRMAN: Iżjed kummenti?   L-Onor. Pullicino.

  ONOR. GEORGE PULLICINO:  Mr Chairman, jien xtaqt nistaqsi lis-Sur Camilleri min għamel it-trattattivi mal-kantanti.

  IS-SUR CHARLES CAMILLERI:   It-trattattivi ma' l-aġenziji ta' barra għamilhom il-konsulent tagħna Massimo Ellul.  

  ONOR. GEORGE PULLICINO:  Jiġifieri s-Sur Massimo Ellul kien membru tal-kumitat u fl-istess ħin ...

  IS-SUR CHARLES CAMILLERI:  Jimporta nikkoreġik Onorevoli?  Fil-bidu kien membru tal-kumitat, pero’ imbagħad jien ħassejt li ma kellux jibqa' membru tal-kumitat għaliex hu aktar kien intiż fuq konsulenza ...

  ONOR. GEORGE PULLICINO:  Imbagħad daħlet il-kumpannija M & E (Marketing and Entertainment) li kumbinazzjoni bħala waħda mid-diretturi għandha lill-mara tas-Sur Massimo Ellul.

  IS-SUR CHARLES CAMILLERI:   Huwa mbagħad beda jaqdi d-dmirijiet tiegħu bħala konsulent, imbagħad meta kellna l-kuntatti ma' barra għamilhom hu għaliex kien il-bniedem li kellu n-knowhow ta’ dawn l-affarijiet.   

  ONOR. GEORGE PULLICINO:  Qed nifhem sew, Sur Camilleri, li wieħed mill-kuntratti -  għallinqas li hawn imsemmija fl-appendiċi - li huwa ta' madwar Lm14,000  iffirmajtu inti minkejja li inti ma nnegozjatx fuq il-prezzijiet?  Fil-fatt it-trattattivi fuq il-prezzijiet min għamilhom?   Forsi ingħataw lilek abbażi tat-trattattivi li diġa' kienu saru minn Massimo Ellul biex jinġabu l-kantanti għall-ftuħ tal-proġett ta' Buġibba?

  IS-SUR CHARLES CAMILLERI:   Le, ħalli nibdew minn hawn. Rigward is-sitt kunċerti li saru fl-1998, l-artisti intagħżlu mill-kumitat.  Imbagħad konna qabbadna lilu  biex jagħmel il-kuntatti ma' barra.  

  ONOR. GEORGE PULLICINO: Meta tikkonsidra x'kiteb Massimo Ellul lill-Prim Ministru ta’ dak iż-żmien, l-Onor. Alfred Sant, f’ittra li jien poġġejt  fuq il-mejda tal-Kumitat f’laqgħa preċedenti, ma jirriżultalekx li dawk il-kuntatti effettivament kienu diġa' saru?

  IS-SUR CHARLES CAMILLERI: Li nista' ngħidlek fuq iż-żewġ concerts li saru f'Ta' Qali fl-1997 huwa li dawk kienu earmarked għall-ftuħ tal-proġett ta' Buġibba u  kienu se jsiru mill-ministeru tal-public works.   Jien iffirmajt il-kuntratt għan-nom tal-ministeru.  Imbagħad li ġara kien li l-proġett waqa' lura u biex ma nitilfux ...

  ONOR. GEORGE PULLICINO:  Imma fl-ittra li kiteb is-Sur Massimo Ellul lill-Prim Ministru ta’ dak iż-żmien ma jirriżultax dan li qed tgħid int, jiġifieri li l-ministeru li inti kont qed taħdem fih kien se jagħmel attivitajiet f’Buġibba.  Dan ma jirriżulta bl-ebda mod, anzi n-nota li hemm miktuba bl-idejn fl-istess ittra mill-Onor. Alfred Sant tikkonferma li l-ministeru ma kien awtorizzat jagħmel xejn. 

  Sur Camilleri, is-suspett tiegħi huwa li l-kumitat ta' Ta' Qali ħa over trattattivi li kienu diġa' saru minn Massimo Ellul għall-ftuħ tal-proġett ta' Bugibba, u inti ffirmajt.  Il-mistoqsija tiegħi hija ċara: Inti kellek l-awtorizzazzjoni tiffirma kuntratti, wieħed ta' Lm14,000 u l-ieħor ta' madwar Lm19,000 meta t-trattattivi lanqas biss kont għamilthom int? 

  IS-SUR CHARLES CAMILLERI:  Le, it-trattattivi li saru ma' barra kienu fuq l-għażla li għamel il-kumitat.  

  ONOR. GEORGE PULLICINO:  Imma t-trattattivi in kwantu ta' flus m'għamituhomx intkom.

  IS-SUR CHARLES CAMILLERI:   L-ewwelnett irrid ngħid li hemm distinzjoni bejn l-ewwel żewġ kunċerti u s-sitt kunċerti l-oħra.   L-ewwel  żewġ gruppi li kienu se jagħtu l-ewwel kunċert li kellu jittella‘ għall-ftuħ tal-proġett ta' Buġibba ġew magħżula mill-ministeru, imbagħad hu għamel it-trattattivi. Naturalment iddiskutejna l-prezz mal-managers tal-kantanti u ftehemna fuq il-prezz wara.   Rigward is-sitt gruppi l-oħra, dawk għażilhom il-kumitat, u hu naturalment għamel il-kuntatti ma' barra.  Malli kienu ġabulna l-prezzijiet, aħna erġajna bagħtnilhom fax fejn tlabnihom iraħħsulna ftit għas-sempliċi raġuni li Malta hija żgħira, l-udjenza ma tistax tkun daqshekk kbira u allura ma nifilħux għal dawk il-prezzijiet.  Huma aċċettaw it-talba tagħna u għamilna l-agreement.  

  ONOR. GEORGE PULLICINO:  Finalment, Mr Chairman,  xtaqt nistaqsi lis-Sur  Mifsud jekk huwa jarahiex bħala problema il-fatt li s-Sur Camilleri ffirma hu l-kuntratti.

  IS-SUR PAUL MIFSUD:  Jien ngħid li kieku dan ġara fi żmieni, dawn l-affarijiet  ma kontx inħallihom isiru, pero' ma sarux fi żmieni.  

  ONOR. GEORGE PULLICINO:  Id-dipartiment awtorizza dawk il-kuntratti?  Qed ngħid dan fis-sens li peress li s-Sur Camilleri kien qiegħed fi grade 14, dan ovvjament ried l-awtorizzazzjoni ta’ xi ħadd mid-dipartiment biex jiffirma kuntratti ta’ Lm14,000 u Lm19,000.

  IS-SUR PAUL MIFSUD:  Jien naqbel miegħek, fis-sens li kieku dawn l-affarijiet ġraw fi żmieni kont nimxi kif qed tgħid inti, li nara li jkun hemm persuna li hija awtorizzata biex tagħmel dawk l-affarijiet, pero' naturalment dak iż-żmien ma kontx responsabbli jien.

  ONOR. GEORGE PULLICINO:  Mr Chairman, xtaqt nagħmel l-aħħar mistoqsija  lill-Awditur Ġenerali.  Sur Galea, jien korrett jekk ngħid li sar rapport min-naħa tiegħek dwar dawn il-problemi - biex inkun limitattiv fid-diskors tiegħi - li nqalgħu fil-każ ta' dawn il-kunċerti?

  IS-SUR JOSEPH G. GALEA (Awditur Ġenerali):  Bħalma taf, Mr Chairman, f'paġna 129 tar-rapport għall-1997 proprju hemm imniżżel it-tħassib ta' l-uffiċċju tagħna u r-rimarki li kellna nagħmlu dak iż-żmien.

  ONOR. GEORGE PULLICINO:   Pero' jien korrett jekk ngħid li r-rapport tiegħek ma sarx wara li ġraw il-fatti kollha?  Ir-rapport tiegħek sar fil-bidu u inti kont urejt it-tħassib tiegħek.  

  IS-SUR JOSEPH G. GALEA:  Aħna dħalna kif isir il-kunċert.

  ONOR. GEORGE PULLICINO:  Sur Galea, wara li inti għamilt ir-rapport u nnotajt u tajt pariri, bil-mod kif baqgħu mexjin l-affarijiet jidhirlek li għandek issa, anke abbażi tar-rapport tas-Sur De Giorgio, tagħmel evalwazzjoni mill-ġdid ta' dak kollu li ġara?  Jiġifieri temmen li hemm bżonn li jsir follow-up totali biex inti, bħala awditur ġenerali, tara x'ġara u x'ma ġarax?

  IS-SUR JOSEPH G. GALEA:  Mr Chairman, jien naħseb li huwa d-dover u l-funzjoni ta' dan il-Kumitat li r-riżultati li jasal għalihom jippronunzjahom u jagħtihom aktar 'l isfel fil-livelli kollha għaliex indirizza ħafna affarijiet li faċilment jistgħu jiġu ndirizzati biex isiru kif għandhom isiru.  Fir-rapport tagħna konna semmejna li d-dipartiment stess konċernat kien ħa l-inkarigu u kkummissjona rapport minn ġewwa, liema rapport ġejna nformati li mar għand l-Avukat Ġenerali li min-naħa tiegħu għamel ir-rakkmandazzjoni tiegħu.   Wara li naraw id-deċiżjonijiet jew rimarki li għamel l-Avukat Ġenerali kif ukoll il-konklużjonijiet ta' dan il-Kumitat,  naħseb li huwa bżonnjuż -  għaliex jista' jkun hemm fondi pubbliċi involved - li naraw kif ġew addressed dawn il-problemi li nqalgħu bħalissa. 

  ONOR. GEORGE PULLICINO:   Għalhekk jien nipproponi lil dan il-Kumitat li ġaladarba jiġi konkluż ir-rapport tal-ministeru -  fid-dawl tal-fatti li l-awditur kien diġa' ġibed l-attenzjoni dwar dak li kien għaddej u anke ta pariri dwar dak li ġara, kif ukoll il-punti li tqajmu fir-rapport tas-Sur De Giorgio u l-punti rilevati f'din l-Kamra -  l-Awditur Ġenerali jintalab jinvestiga iktar fil-fond u janalizza l-proċeduri kollha li ntużaw. 

  THE CHAIRMAN:   Hawn kummenti?  L-Onor. Mangion.

  ONOR. CHARLES MANGION:   Jien ma nsibx oġġezzjoni li jsir rapport mill-awditur, pero' xtaqt inżid ngħid li mar-rapport isir dak li fil-fatt issuġġerixxa l-istess awditur, jiġifieri li jkun hemm ir-rakkmandazzjonijiet tiegħu biex dawn jiġu endorsed minn kull dipartiment.

  THE CHAIRMAN:  Is-Sur Galea.

  IS-SUR JOSEPH G. GALEA:   F'xi laqgħat preċedenti ta' dan il-Kumitat kelli l-okkażjoni li nagħmel is-suġġeriment sabiex jinħoloq makkinarju li bih inkunu nistgħu naraw jekk il-konklużjonijiet li jkun wasal  għalihom dan il-Kumitat ikunux fil-fatt qed jiġu attwati.  Jien naħseb li aħna min-naħa tagħna nistgħu nagħmlu follow-up, pero' dan se jkun fuq dan il-każ biss. Jekk ma jkunx hemm disseminat kullimkien dawn il-konklużjonijiet li wasalna għalihom jista' jiġri li jkun hemm min jgħid li huwa ma kienx preżenti f'dan il-Kumitat u allura ma jafx x'ġie deċiż, għalkemm kif spjegajna, ir-regolamenti xorta waħda qegħdin hemm. Allura naħseb li dan il-makkinarju huwa arma mill-aktar importanti ta' dan il-Kumitat sabiex id-deċiżjonijiet kemm jista' jkun jinżlu 'l isfel ħalli, jekk xejn, biex ċerti żbalji ma jirrepetux ruħhom.

  ONOR. GEORGE PULLICINO:  Min-naħa tagħna, u anke mill-mod kif esprima ruħu l-Onor. Mangion, dan l-eżerċizzju kien proprju ntiż sabiex żbalji li saru f'dawn il-proċeduri ma jerġgħux jirrepetu ruħhom fil-futur.  Jiġifieri rrid nifhem li m'hawn l-ebda ntiża ta' xi gwerra personali - l-aħħar darba kien hawn min għamel riferenza għal Starr Wars - imma sabiex minn dan il-każ wieħed juri b'mod ċar x'ma għandux isir.

  IS-SUR JOSEPH G. GALEA:  Ix-xogħol ta' l-uffiċċju tiegħi huwa li jiġbed l-attenzjoni.  Jekk Allaħares qatt niltaqgħu ma' frodi, allura f'dak il-każ ngħidu lid-dipartiment sabiex jieħu l-passi neċessarji, pero' f'każi fejn naraw li m'hemmx compliance, jew il-compliance m'hijiex tajba - hijiex moderna jew le ma nidħlux fiha, dak hemm ħaddieħor jindirizzaha - aħna dejjem nimxu mar-regolamenti.  B'hekk aktar ikun hemm riżultati ħienja għal kulħadd.

  THE CHAIRMAN:  Hemm aktar kummenti?  Jidher li m'hawnx aktar kummenti u allura nistgħu ngħidu li dan l-item ġie eżawrit.  Qabel ma naġġorna l-laqgħa xtaqt nistaqsi jekk il-Membri jixtequx li naqbdu xi item ieħor mill-corporate issues peress li dawn ma ddiskutejnihomx kollha imma ħadna xi ftit items at random.  Jidher li m'hawnx aktar talbiet mingħand il-membri u allura nistgħu ngħidu li r-Rapporti ta' l-Awditur għas-snin 1996 u 1997 huma konklużi.  

  Peress li l-ġimgħa li ġejja fil-Parlament se jkun hemm dibattitu ekonomiku, naħseb li nistgħu naġġornaw il-laqgħa għal wara l-vaganzi tas-sajf.  Nieħu din l-opportunita' sabiex nirringrazzja lill-membri kollha li ħadu sehem fil-laqgħat kif ukoll lis-civil servants kollha li deheru quddiem il-Kumitat.  Nirringrazzjakom.

Fit-8.55 p.m. il-Kumitat aġġorna għal data u b'aġenda li jiġu komunikati aktar tard.


